
ПЭУБЛЭ ПСАЛЪЭ 

Тхылъыр зэрызэхэтыр 
1:1–5:12 Тхьэм и унафэм тету ИсрэӀилыр Нун и къуэ Йушэ и па­
шэу Ӏурдын йокӀри Тхьэм зэригъэгугъа Хьэнэней щӀыналъэм йохьэ. 
5:13–12:24 Йушэ исрэӀилхэр щӀыгъуу щӀыгухэр къезэури, къа­
лэхэмрэ щӀыналъэхэмрэ ТХЬЭМ треӀуэ. 
13:1–21:45 Йушэрэ тхьэмадэхэмрэ щӀыгур ягуэш, исрэӀил лӀакъуэ 
къэс Ӏыхьэ къылъысу. 
22:1–24:33 ИсрэӀилым ТХЬЭМ хуэжыӀэщӀэну мурад ещӀ. 

Тхылъыр зытеухуамрэ зыхуэгъэпсамрэ 
«Нун и къуэ Йушэ и тхылъыр» Мусэ и Тэурэтым 

къыкӀэлъокӀуэ. ФӀыцӀагъэ ЛъапӀэм тхыдэ тхылъкӀэ зэджэу 
хэтхэм япэу итыр мыращ. Абы къыщыӀуэта Ӏуэхугъуэхэр 
Хьэнэней щӀыналъэм щокӀуэкӀ, зэманкӀэ зыхуэзэр Му­
сэ дунейм щехыжарщ. Тхылъым и лӀыхъужь нэхъы­
щхьэр – Нун и къуэ Йушэщ. Абы теухуа хъыбархэм 
адыгэ ӀуэрыӀуатэми ущрохьэлӀэ. Тэурэтым зэритымкӀэ, 
япэщӀыкӀэ ар Мусэ и дэӀэпыкъуэгъу нэхъыщхьэу щытащ, 
иужькӀэ исрэӀилхэм я пашэ хъури къригъэзэуну Хьэнэней 
щӀыналъэм иришащ. 

Мы тхылъым къыщыӀуэта зауэм щызэра­
хьа гущӀэгъуншагъэм укъегъэуӀэбжь. Мыбы куэдрэ 
ущрохьэлӀэ «Псэ зыӀут зыри къамыгъанэу къалэдэсхэр 
ТХЬЭМ хуагъэкӀуэду джатэщхьэрыкӀуэ ящӀащ… Пщы­
гъуэу хъуар, япщхэри дэкӀуэу, Йушэ джатэщхьэрыкӀуэ 
ищӀащ» жиӀэу (11:11-12). Ауэ иужькӀэ къыдощӀэ псэууэ 
къэна зэрыщыӀэри, тхылъыр щатха лъэхъэнэм хуэзэу 

ФІыцІагъэ ЛъапІэ

ахэр исрэӀилхэм зэрызэдагъэпсэури – зэми зэрагъунэ­
гъур яшэчу (еплъ 13:13; 15:63), зэми ягъэпщылӀу (еплъ 
16:10; Гъуазэхэм – 1:27-36). Сыт апхуэдэ зэтемыхуэ­
ныгъэр къызыхэкӀыр? 

Тхыдэджхэр щыхьэт тохъуэ а лъэхъэнэм бийр 
зэрыхагъэщӀам щытетхыхьыжкӀэ «зы цӀыху псэууэ 
къамыгъанэу» жыхуиӀэри абы и мыхьэнэр къикӀыу мы 
тхылъым узрихьэлӀэхэ жыӀэгъуэхэри къэгъэсэбэпыныр 
КъуэкӀыпӀэ ГъунэгъумкӀэ хабзэу зэрыщытар. Хуэбгъэфа­
щэ зэрыхъунумкӀэ, «Нун и къуэ Йушэ и тхылъыр» зытхам 
а Ӏэмалыр къигъэсэбэпу къигъэлъэгъуэну хуейт Тхьэм 
Мусэ пщэрылъ хуищӀахэр Йушэ гушхуауэ зэригъэзэщӀар. 
«Арат ТХЬЭМ Мусэ унафэу хуищӀауэ щытар, езы Муси 
Йушэ и пщэ ирилъхьар. Ар Йушэ нэгъэсауэ игъэзэщӀащ» 
(11:15). Абы къегъэлъагъуэ Тхьэр и псалъэм зэрыте­
тыжар – Хьэнэней щӀыналъэр исрэӀилхэм я ӀэмыщӀэ 
зэрырилъхьар. 

А щӀыгур исрэӀилхэм етыным и закъуэтэкъым 
Тхьэм и мурадыр. Ар хуейт а хэгъэгум Тхьэм и лъэпкъ 
щигъэпсэуну, езыри абы яхэтыну. Мы зэддзэкӀа тхы­
лъым ущрихьэлӀэ «ТХЬЭМ теӀуа хъун», «гъэкӀуэдын», 
«лъапсэрыхыр къыхуэгъэкӀуэн» жыӀэгъуэхэм къагъэ­
лъагъуэр «зэрыщыту икӀэщӀыпӀэкӀэ Тхьэм етын, цӀыхум 
пэӀэщӀэ щӀын» мыхьэнэр зиӀэ журт псалъэрщ. Ар щӀыгууи 
псэущхьэуи щрет, е Тхьэм и Унэм къыщӀэнэ хьэпшыпи 
ирехъу. Мы тхылъым куэдрэ ущрохьэлӀэ къалэхэр зэ­
рыщыту щӀым щыщ ящӀыжу. Абы щхьэусыгъуэ иӀэщ: 
къалэхэм дэса зы цӀыхуи, дэлъа зы хьэпшыпи, зы псэу­
щхьи исрэӀилхэм къахуэнэ хъунутэкъым. А лъэхъэ­
нэ бзаджэм абы къикӀыр зыт – гъэкӀуэдын. Апхуэдэ 
щӀыкӀэкӀэ исрэӀилхэм щӀыналъэр я ӀэмыщӀэ къизылъхьа 
Тхьэм къазэур тыхь хуащӀт. Тхьэр и лъэпкъым и гъусэн 
щхьэкӀэ «исрэӀил лъэпкъыр Шылэу щызэхуэсри, [Тхьэм 

и] Шэтыр ЛъапӀэр щагъэуващ. Хэгъэгур зэрыщыту 
яубыдат» (18:1). 

ЩӀыгур къазэуащ, ауэ ИсрэӀилыр Тхьэм адэкӀи хуэпэ­
жыну пӀэрэ? Абы езы Йушэ дыди шэч къызэрытрихьэм 
теухуауэ тхылъым и иужьрей Ӏыхьэм дыкъыщоджэ: «Фэ 
ТХЬЭМ фыхуэжыӀэщӀэфынукъым!» Абы къыбгурегъаӀуэ 
Тхьэм къалъигъэса щӀыгум ис исрэӀилхэм я мамыр гъащӀэм 
кӀэ зэригъуэтынур. Абы теухуащ «Гъуазэхэм я тхылъри» 
къыкӀэлъыкӀуэ тхылъхэри. 

ЯПЭ ӀЫХЬЭ 
Тхьэм Нун и къуэ Йушэ Хьэнэней щӀыналъэр 

иубыдыну унафэ зэрыхуищӀар 

1 1 Мусэ дунейм ехыжа нэужь, ТХЬЭМ* Нун и къуэ 
Йушэ, Мусэ и дэӀэпыкъуэгъум, жриӀащ: 2 «Си жыӀэщӀэ 

Мусэ дунейм ехыжащ. Иджы уэ исрэӀилхэр пщӀыгъуу 
Ӏурдыныпсым узэрикӀынум зыхуэгъэхьэзыр. ИсрэӀил лъэ­
пкъым ест щӀым фихьэну къыфпэщылъщ. 3 Мусэ къызэ­
рызгъэгугъам сытету, фи лъэр зытеувэ щӀыр фэстынущ. 
4 ПшахъуэщӀ нэщӀым щыщӀэдзауэ ливан бгылъэхэм нэс зау­
бгъунущ фи щӀыгухэм, Фэрат псышхуэм щегъэжьауэ (хьет­
хэм ящӀу хъуари хиубыдэу) къухьэпӀэмкӀэ ЩӀыкурытыхымa 
нэсынущ. 5 УпсэухукӀэ зы цӀыхуи къыппэщӀэувэфынукъым. 
Мусэ сызэригъусам хуэдэу, уэри суригъусэнущ. Сэ уэ зэи 
укъэзгъэнэнукъым икӀи узбгынэнукъым. 

6 Быдагъэ зыхэгъэлъ, къигъэкӀ уи лӀыгъэр, фи адэжьхэр 
быдэу щӀэзгъэгугъа щӀыгум ипшэу ар лъэпкъым къалъыбгъэ­
сын щхьэкӀэ. 7 Быдагъэ зыхэгъэлъ, къигъэкӀ уи лӀыгъэр. Си 
жыӀэщӀэ Мусэ къыпхуигъэна Хабзэми утемыкӀ. ЗыхуумыщӀ 
абы ижьи сэмэгуи, мис итӀанэ дэнэкӀэ умыгъазэми, уехъулӀэнущ. 
8 Мусэ итхыжа Хабзэм хэт псалъэхэр сытым дежи уи бзэгупэм 
тырырелъ; абыхэм жэщи-махуи егупсыс, зэрит дыдэм хуэдэуи 
гъэзащӀэ. ИтӀанэ уэ уи Ӏуэху дэкӀынущ, ехъулӀэныгъи уиӀэнущ. 
9 Быдагъэ зыхэбгъэлъыну, уи лӀыгъэри къибгъэкӀыну унафэ 
пхузощӀ. Сэращ ТХЬЭР, уи Тхьэр, гъусэ сыпхуэхъунущ дэнэ 
умыкӀуами, умышынэ икӀи умыдзыхэ». 

10-11 Арати, Йушэ исрэӀилхэм я пашэхэм унафэ яхуищӀащ 
цӀыхухэм хъыбар ирагъэщӀэну: «Махуищ дэкӀым, Ӏурдын 
фызэпрыкӀынущ ТХЬЭМ, фи Тхьэм, къывит щӀым фихьэу 
фубыдын щхьэкӀэ. Аращи, гъуэмылэ зэвгъэпэщ». 
a  1:4 Журт. “Хышхуэ”.

12 ИтӀанэ рэбилхэр, джадхэр, Минащ и лӀакъуэм и ныкъуэр 
Йушэ зэхуишэсри, яжриӀащ: 13 «Фигу къэвгъэкӀыж ТХЬЭМ 
и жыӀэщӀэ Мусэ унафэу къыфхуигъэнар: “ТХЬЭМ, фи Тхьэм, 
псэхугъуэ къывитащ икӀи мы щӀыгур тыгъэ къыфхуищӀащ”. 
14 Фи щхьэгъусэхэр, сабийхэр, Ӏэщыр Мусэ къывитауэ Ӏурдын 
къуэкӀыпӀэмкӀэ къыщылъ мы щӀыр увыӀэпӀэ хуэфӀщ хъунущ, 
ауэ фи зауэлӀхэр ӀэщэкӀэ зыщӀэузэдауэ фи къуэшхэм япэ иту 
псым икӀын хуейщ. Фи лъэпкъэгъухэм фадэӀэпыкъуну фи 
пщэрылъщ, 15 фэ ТХЬЭМ псэхугъуэ къызэрывитам хуэдэу 
абыхэми яритыху, ТХЬЭМ, фи Тхьэм, ахэр къызэригъэгугъа 
щӀыр къаӀэрыхьэху. ИужькӀэ къэвгъэзэжи ТХЬЭМ и жыӀэщӀэ 
Мусэ къывитауэ Ӏурдын и къуэкӀыпӀэмкӀэ къыщылъ мы щӀыгум 
фыщыпсэу». 

16 «Уэ сыт хуэдэ унафэ къытхуумыщӀми, дгъэзэщӀэнущ, – 
къратащ абыхэм жэуап Йушэ, – дэнэ думыгъакӀуэми, абыкӀэ 
дунэтӀынущ. 17 Мусэ и псалъэм дызэрытетам хуэдэу, уэри уи 
псалъэм дытетынущ. Ауэ, ТХЬЭР, уи Тхьэр, Мусэ гъусэ зэ­
рыхуэхъуам хуэдэу, уэри пхурехъу. 18 Уи унафэм текӀыу, уи 
псалъэ (ар сыт хуэдэу щымытми) емыдаӀуэ дэтхэнэ зыми ажа­
лыр къыхуэдгъэкӀуэнущ. Уэ быдагъэ зыхэгъэлъ, уи лӀыгъэ 
къигъэкӀ къудей!» 

ЕТӀУАНЭ ӀЫХЬЭ 
Рэхъэбрэ тӀасхъэщӀэххэмрэ 

2 1 Нун и къуэ Йушэ щитӀысыкӀа ШытӀым щӀыпӀэм 
иригъэкӀри тӀасхъэ щӀахыну цӀыхуитӀ игъэкӀуащ. 

«ФыкӀуэ, къэфплъыхь мы щӀыгур, – яхуищӀащ абы унафэ, – 
псом хуэмыдэу Йэрыхъуэ къалэр». Ахэр ежьэри РэхъэбкӀэ 
зэджэ цӀыхубз къэхьпэ гуэрым и унэм екӀуэлӀащ, абы и деж 
нэху къыщекӀыну. 

2 «Ныщхьэбэ исрэӀил гуэрхэр къытхыхьащ ди щӀыгур 
къаплъыхьыну», – нагъэсащ Йэрыхъуэ къалэм и пащ­
тыхьым деж. 3 Арати, пащтыхьым Рэхъэб мыпхуэдэ уна­
фэ къыхуригъэхьащ: «Уи унэм некӀуэлӀахэр къыдэт, ахэр 
тӀасхъэщӀэхыу аращи». 

4 Ауэ цӀыхубзым лӀитӀыр игъэпщкӀуат. Абы къыхуэкӀуахэм 
яжриӀащ: «Пэжщ, ахэр си деж къекӀуэлӀат. Ауэ сэ сщӀакъым ахэр 
къыздикӀар. 5 Пшапэ зэхэуэгъуэм, къалэ дыхьэпӀэхэр хуащӀыжын 
ипэ, ахэр дэкӀыжащ. ДэнэкӀэ яунэтӀами сыщыгъуазэкъым. 
ПсынщӀэу факӀэлъыпхъэрмэ, факӀэлъэщӀыхьэнущ». 6 Езым 
тӀасхъэщӀэххэр унащхьэм дришейри, абы телъ чэтэн* пхырхэм 
хигъэпщкӀуакӀэт. 

7 Пхъэрхэр Ӏурдын псы тепхъэм хуэзышэ гъуэгум теувэри 
тӀасхъэщӀэххэм якӀэлъыщӀэпхъуащ. Ахэр зэрыдэкӀыу къалэ 
дыхьэпӀэр ягъэбыдэжащ. 

8 ТӀасхъэщӀэххэр жеижын ипэ, цӀыхубзыр унащхьэм 
дэкӀуейри яжриӀащ: 9 «Сэ сощӀэ ТХЬЭМ мы щӀыгур фэ 
къызэрывитар, аращ дэ шынэм дыщӀызэщӀищтар. Мы 
щӀыгум щыпсэууэ хъуар ажалым хуэдэу къыфщощтэ. 
10 Мысырым фыкъыщикӀыжым, ТХЬЭМ фэр щхьэкӀэ 
Къамылыхыр зэрыригъэгъущыкӀам и хъыбарыр зэхэтхащ; 
Ӏурдын и къуэкӀыпӀэ лъэныкъуэмкӀэ щытепщэ амэрей 
пащтыхьитӀыр, Сихъуэнрэ Ӏуэгъурэ, Абы зэрыхуэвгъэкӀуэдам 
дыщыгъуазэщ. 11 Ар щызыхэтхам, ди гур махэ хъури ди 
къарур кӀуэщӀащ: ТХЬЭР, фи Тхьэр, уафэми щӀыми зэ­
рыщытепщэр къыдгурыӀуащ. 12-13 ТХЬЭМ и пащхьэм фи­
ту тхьэлъанэ щыфщӀыну, сэ сызэрыфхуэфӀам хуэдэу си 
унагъуэми фыкъыхуэфӀыну сыволъэӀу. Си адэ-анэм, си 
дэлъхухэм, си шыпхъухэм, абыхэм я унагъуэхэм гущӀэгъу 
къазэрыхуэфщӀынум, ажалым зэрыщыфхъумэнум и нагъы­
щэ сывгъэлъагъу». 

14 «Ди псэр щӀэтта папщӀэ, ди псалъэм дытекӀынкъым, – 
быдэу къагъэгугъащ тӀасхъэщӀэххэм цӀыхубзыр. – Уэ хашэ 
умыхъумэ, ТХЬЭМ мы щӀыгур къыдита нэужь, дыпхуэфӀынщ, 
пэжу дыббгъэдэтынщ». 

15 ЦӀыхубзыр щыпсэу унэр къалэм къыдекӀуэкӀ мывэ­
хъунэм* хэщӀыхьати, щхьэгъубжэмкӀэ къриутӀыпщхьэха 
кӀапсэмкӀэ тӀасхъэщӀэххэр къригъэхащ. 16 «БгыхэмкӀэ фыкӀуэ, 
къыфкӀэлъыпхъэрхэм фыкъамыгъуэтын щхьэкӀэ, – яжриӀащ 
цӀыхубзым абыхэм. – МахуищкӀэ абы зыщывгъэпщкӀу, пхъэр­
хэм къагъэзэжыхуи, итӀанэ фи гъуэгу фытеувэж». 

17-18 «Мы щӀыгум дыкъихьа нэужь мы кӀапсэ плъыжьыр 
дызыдэбгъэкӀыжа щхьэгъубжэм йумыщӀэмэ, – къыжраӀащ 
абыхэм цӀыхубзым, – уи адэ-анэр, уи дэлъхухэр, унагъуэр зэ­
рыщыту уи унэм къыумышэмэ, ди тхьэрыӀуэр зыщхьэщытхыну 
дыхуитщ. 19 Уи унэм къыщӀэкӀыу уэрамым къыдыхьэр яукӀмэ, 
езым и ягъэжщ. Дэ абы щхьэкӀэ жэуап тхьынукъым. Ауэ уи 
унэм щӀэсхэм щыщу зыгуэр яукӀмэ, абыкӀэ къуаншэ хъунур 
дэращ. 20 ЗыгуэркӀэ ди Ӏуэхур хэӀущӀыӀу пщӀырэ – дыбгъэщӀа 
тхьэрыӀуэр мэкъутэж». 

21 «Хъунщ, – жиӀащ цӀыхубзым, – зэрыжыфӀэм хуэдэу 
ирехъу». Абы лӀыхэр иутӀыпщыжри кӀапсэ плъыжьыр и щхьэ­
гъубжэм ирищӀащ. 

22 Ахэр ежьэжщ, бгылъэхэмкӀэ яунэтӀри абы махуищкӀэ исащ, 
къакӀэлъыпхъэрахэм гъуэгухэр къапщытэу зыри ямыгъуэту 
ягъэзэжыху. 

23 ИтӀанэщ лӀитӀыр я гъуэгу щытеувэжар. Ахэр бгыхэм 
къикӀыжщ, псытепхъэхэмкӀэ зэпрыкӀыжщ, Нун и къуэ Йушэ 
деж кӀуэри, къащыщӀа псори хуаӀуэтэжащ. 24 «ТХЬЭМ, шэч 
хэмылъу, а щӀыгур зэрыщыту ди ӀэмыщӀэ кърилъхьащ, – жаӀащ 
абыхэм. – Абы щыпсэу дэтхэнэ зы цӀыхури ажалым хуэдэу 
къытщошынэ». 

ЕЩАНЭ ӀЫХЬЭ 
Ӏурдын зэрикӀар 

3 1 Пщэдджыжьым жьыуэ Йуши исрэӀилхэри ШытӀым 
щежьэри Ӏурдын нэсыху кӀуащ, зэпрымыкӀыуи, абдеж дзэ 

пщыӀэу щитӀысыкӀащ. 2 Махуищ дэкӀа иужь пашэхэм пщыӀэхэр 
къызэхакӀухьыурэ, 3 лъэпкъыр къыхураджащ: «ТХЬЭМ, фи 
Тхьэм, и Ӏуагъэм и Пхъуантэр* ЛъапӀэ лэбийхэм* ӀурдынкӀэ 
яхьу флъагъумэ, зыфӀэти абы и ужь фиувэ, 4 абыкӀэ зэи 
фыщызэхэзекӀуакъыми, фыздэкӀуэнур фщӀэн щхьэкӀэ. Ауэ 
гъунэгъуӀуэ зыхуэвмыщӀ, ӀэфракӀэ минитӀa хуэдизкӀэ иужь фит». 

5 Йушэ лъэпкъым унафэ хуищӀащ: «Зывумэхъ*. Пщэдей 
ТХЬЭМ телъыджэхэр фи нэгу щӀигъэкӀынущ». 

6 Йушэ тхьэпщхэм яжриӀащ Ӏуагъэм и Пхъуантэр къащтэу 
лъэпкъым япэ иту ежьэну. Тхьэпщхэм унафэр ягъэзэщӀащ. 

7  ТХЬЭМ Йушэ къыжриӀащ: «Зэры-ИсрэӀилу 
узэрызгъэлъапӀэр я нэгу щӀэзгъэкӀынущ нобэ. ИращӀэ абыхэм, 
Мусэ сызэрыбгъэдэтам хуэдэу, уэри сызэрыбгъэдэтыр. 
8 Ӏуагъэм и Пхъуантэр зыхь тхьэпщхэм унафэ яхуэщӀ, Ӏурдын 
нэса нэужь, псым хыхьэу къэувыӀэну». 

9 «ФыкъедаӀуэ ТХЬЭМ, фи Тхьэм, и псалъэхэм, – жиӀащ 
Йушэ, исрэӀилхэр зэхуишэсри. – 10 Мис мыпхуэдэущ фэ 
къызэрыфщӀэнур Тхьэ Пэжыр къызэрытхэтыр, икӀи абы 
Ӏэмал имыӀэу хьэнэнейхэр, хьетхэр, хъыуийхэр, пэризейхэр, 
джырджэшхэр, амэрейхэр, еусейхэр зэрызэбгырихунур. 
11 Фыкъаплъэ, щӀылъэ псом Тепщэныгъэ ЩызиӀэм и Ӏуагъэм 
и Пхъуантэр фи япэ иту Ӏурдын хыхьэнущ. 12-13 Тхьэпщхэр 
Ӏурдын зэрыхэувэу, абдежым псыр игъущыкӀынущ, къежэх 
псыр блыну къэувынущ. Мис абдежым цӀыху пщыкӀутӀ сыхуей 
хъунущи, лӀакъуэ къэс зырыз къыхэфх». 

a  3:4 Метр щибгъум нэблагъэ хъунущ.

14 ПщыӀэу итӀысыкӀа исрэӀилхэм Ӏурдыныпсым зэпрыкӀыну 
зыщаӀэтыжым, тхьэпщхэр Ӏуагъэм и Пхъуантэр яӀыгъыу лъэ­
пкъым япэ иуващ. 15 Гъавэ Ӏухыжыгъуэти, Ӏурдын къиуащ. Ауэ, 
тхьэпщхэр Ӏурдын Ӏухьэу я лъэр псым зэрылъэӀэсу, 16 псыежэ­
хыр къэувыӀащ. Ар жыжьэу, Зэртан пэгъунэгъуу щыӀэ Ӏэдэм 
къалэм деж, блыну къыщыуващ, Хы Шыугъэм хэлъадэ псыр 
зэрыщыту игъущыкӀащ. Апхуэдэу исрэӀилхэр Ӏурдын икӀри, 
Йэрыхъуэ пэгъунэгъу хуэхъуащ. 

17 Зы исрэӀил къэмынэу щӀы гъущэм тету блэкӀыху, Тхьэм и 
Ӏуагъэм и Пхъуантэр ЛъапӀэ зыхь тхьэпщхэр Ӏурдын ныджэм 
и кум итащ. 

ЕПЛӀАНЭ ӀЫХЬЭ 
ИсрэӀилыр игъущыкӀа Ӏурдыныпсым зэрикӀам и 

фэеплъ Нун и къуэ Йушэ зэригъэувар 

4 1 Лъэпкъыр зэрыщыту Ӏурдын икӀа нэужь, ТХЬЭМ 
Йушэ къыжриӀащ: 2 «Иджы исрэӀилхэм щыщ цӀыху 

пщыкӀутӀ, лӀакъуэ къэс зырыз, къахэш. 3 Абыхэм унафэ 
яхуэщӀ Ӏурдыныпсым и щӀэ къыщӀэщам и кум, тхьэпщ­
хэр здэщытым деж, мывэ пщыкӀутӀ къыщащтэу ны­
жэбэ жэщ увыӀэпӀэ щащӀыну щӀыпӀэм здахьу, абдежым 
щагъэтӀылъыну». 

4 ИсрэӀил лӀакъуэ пщыкӀутӀым цӀыху зырыз къахишахэр 
къриджэри, 5 Йушэ яжриӀащ: «Ӏурдын и щӀэ къыщӀэщам и куры­
купсэм ТХЬЭМ, фи Тхьэм, и Пхъуантэ ЛъапӀэр здэщытым 
деж фыкӀуи, ИсрэӀил лӀакъуэхэм я пэбжу мывэ зырыз дэтхэ­
нэми абдеж къыщыфщти фи дамэ телъу къифх. 6 А мывэхэр 
фэркӀэ дамыгъэу щытынущ. ИужькӀэ, фи бынхэр а мывэхэр 
зищӀысым теухуауэ къыщывэупщӀкӀэ, 7 ТХЬЭМ и Ӏуагъэм и 
Пхъуантэр къызэпрахыхукӀэ Ӏурдыным и псыр игъущыкӀауэ 

зэрыщытар яжефӀэ. ИсрэӀил лъэпкъым дежкӀэ а мывэхэр къэ­
хъуар гум къэзыгъэкӀыж дамыгъэу игъащӀэкӀэ щытынущ». 

8 ИсрэӀилхэм Йушэ и унафэр ягъэзэщӀащ. ТХЬЭМ Йушэ 
къызэрыжриӀам хуэдэу, абыхэм Ӏурдын и щӀэ къыщӀэщам и кум 
мывэ пщыкӀутӀ къыщащтащ, лъэпкъым и лӀакъуэхэм я бжы­
гъэм хуэдиз хъууэ. ИсрэӀилхэм мывэхэр къахьри щитӀысыкӀа 
щӀыпӀэм деж щагъэтӀылъащ. 9 Абы къищынэмыщӀауэ, Ӏуагъэм 
и Пхъуантэр тхьэпщхэм яӀыгъыу Ӏурдын и кум здитам дежи 
Йушэ нэгъуэщӀ мывэ пщыкӀутӀ щызэтригъэлъхьащ. Ахэр но­
бэр къыздэсым абдежым щылъщ. 

10 Мусэ Йушэ къыхуищӀа унафэм тету, тхьэпщхэри Ӏурдын 
лъащӀэм и кум итащ, ТХЬЭМ Йушэ пщэрылъ къыщищӀа псо­
ри исрэӀилхэм ягъэзэщӀэху. ЦӀыхухэри пӀащӀэу зэпрыкӀырт. 
11 ИсрэӀилхэр псори Ӏурдын зэпрыкӀа нэужь, ТХЬЭМ и 
Пхъуантэ ЛъапӀэр зыхь тхьэпщхэри зэпрыкӀри цӀыхухэм япэ 
иувэжащ. 12 Рэбилхэр, джадхэр, Минащ и лӀакъуэм и ныкъуэр 
исрэӀилыдзэм ипэ иту дзэ кӀуэкӀэу кӀуэрт, Мусэ къахуищӀауэ 
щыта унафэм тету. 13 А исрэӀил лӀакъуэхэм ящыщу ӀэщэкӀэ 
зэщӀэузэдауэ цӀыху мин плӀыщӀым нэблагъэ къахэкӀащ. Ахэр 
ТХЬЭМ и нэӀэ щӀэту Йэрыхъуэ къыпэщылъ Ӏурдын губгъуэм 
ихьащ. 

14 А махуэм Йушэ и пщӀэр ТХЬЭМ лъагэу зэры-ИсрэӀилу 
щиӀэтащ. Псэухуи, Мусэ хуэдэу, Йушэ цӀыхухэм ялъытащ. 

15-16 ТХЬЭМ Йушэ унафэ къыхуищӀат Щыхьэтыгъэм 
и Пхъуантэр зыхь тхьэпщхэр Ӏурдын къыдигъэкӀыжынуи, 
17 ар игъэзэщӀащ. 18 Тхьэпщхэр Ӏурдын лъащӀэм текӀыу я лъэр 
щӀым зэрынэсу, псыр зэрыщытам хуэдэу ежьэжащ, ныджэр 
щӀигъанэу. 

19 Апхуэдэу, япэ мазэм и епщӀанэ махуэм исрэӀилхэр Ӏурдын 
икӀри Йэрыхъуэ и къуэкӀыпӀэ лъэныкъуэмкӀэ щыӀэ Джылджэл 
щӀыпӀэм щитӀысыкӀащ. 20 Ӏурдын къраха мывэ пщыкӀутӀыр Йушэ 

Джылджэл щызэтрилъхьэри 21 исрэӀилхэм яжриӀащ: «ИужькӀэ, 
фи щӀэблэр а мывэхэр зищӀысым теухуауэ къыщывэупщӀкӀэ, 
22 Ӏурдын игъущыкӀыу ИсрэӀилыр къызэрызэпрыкӀауэ щытар 
яжефӀэ. 23 ТХЬЭРЩ, фи Тхьэрщ, Ӏурдын изыгъэгъущыкӀыу 
фызэпрызыгъэкӀар. Абы Къамылыхыр зэрыригъэгъущыкӀыгъам 
хуэдэу, Ӏурдынри иригъэгъущыкӀащ. 24 Ар щӀищӀар щӀылъэм 
лъэпкъыу тетым ТХЬЭМ и къарур зыхуэдизыр къащӀэн, фэри 
Абы сыт щыгъуи фыфӀэлӀыкӀын папщӀэщ». 

ЕТХУАНЭ ӀЫХЬЭ 

5 1 ИсрэӀилхэр псым зэпрыкӀын папщӀэ, ТХЬЭМ псыежэ­
хыр къызэригъэувыӀар Ӏурдын и къухьэпӀэмкӀэ щыӀэ амэ­

реипщхэмрэ хы Ӏуфэм Ӏус хьэнэнейхэм япщхэмрэ щызэхахым, 
абыхэм ягухэр зэуэ ехуэхри, исрэӀилхэм зэрапэщӀэтын лӀыгъэ 
къахуэнакъым. 

ЗэгурыӀуэныгъэ ЛъапӀэм и хабзэхэм исрэӀилхэр 
зэрытехьэжар 

2 ТХЬЭМ Йушэ жриӀащ мывэм сэ къыхищӀыкӀыу исрэӀилхэр 
сунэт ищӀыну. 3 Йушэ мывэсэхэр игъэхьэзырри АралутӀa 
Ӏуащхьэм деж исрэӀилхэр сунэт щищӀащ. 

4  Йушэ апхуэдэу щӀищӀам и щхьэусыгъуэр мырат: 
исрэӀилхэр Мысырым къикӀыжа нэужь, Ӏэщэ зыӀыгъыфыну 
яхэт цӀыхухъухэр пшахъуэщӀым илӀыхьат. 5 Гъуэгу тету ду­
нейм къытехьа исрэӀилхэр иджыри сунэт ищӀакӀэтэкъым. 
6 ИсрэӀилхэр ТХЬЭМ и псалъэм зэребэкъуам щхьэкӀэ, Мы­
сырым къыщикӀыжам Ӏэщэ зыӀыгъыфыну яхэта цӀыхухъухэр 
лӀэхункӀэ пшахъуэщӀым къакӀухьу итащ. Абыхэм ТХЬЭМ 
быдэу къажриӀат я адэжьхэр щӀигъэгугъа, шэмрэ фом­
рэ щежэх щӀыгур, зэрамылъагъунур. 7 А зауэлӀхэм япӀэм я 
a  5:3 ЖуртыбзэкӀэ «пкъыпыупщӀыгъэхэр» жиӀэу къокӀ.

къуэхэр къиуващ. Ахэрщ Йушэ сунэт иригъэщӀар. Гъуэгу 
тету а хабзэр зрамыгъэзащӀэм къыхэкӀыу, ахэр иджыри су­
нэт ящӀатэкъым. 8 ЦӀыхухъу псори сунэт ящӀу ахэр хъужыху, 
исрэӀилхэр здитӀысыкӀам деж щысащ. 

9 «Мысырым щытекӀа фи напэр, – къыжриӀащ ТХЬЭМ 
Йушэ, – иджы фхуэзгъэкъэбзэжащ». Аращ а щӀыпӀэм нобэми 
ДжылджэлкӀэa щӀеджэр. 

10 А мазэ дыдэм и епщыкӀуплӀанэ махуэм и пщыхьэ­
щхьэм Йэрыхъуэ къыпэщылъ Ӏурдын губгъуэм ит Джыл­
джэл щитӀысыкӀахэм ӀутӀыжыр ягъэлъэпӀащ. 11 ӀутӀыжым 
къыкӀэлъыкӀуэ махуэм абыхэм яшхащ а щӀым къытекӀа гъа­
вэм къыхащӀыкӀа шхыныгъуэхэр: щӀакхъуэ мыкӀумыпщрэ* 
хьэ гъэжьарэ. 12 А щӀым къытекӀа гъавэр шхын зэрыщӀадзэу, 
етӀуанэ махуэм мэӀэн уафэм къехыжакъым.b Ар исрэӀилхэм 
афӀэкӀа яӀухуэжакъым, а илъэсым абыхэм яшхар хьэнэнеищӀым 
къытекӀа гъавэрщ. 

Нун и къуэ Йушэ ТХЬЭМ и уафэгу дзэпщым 
зэрыхуэзар 

13 Йэрыхъуэ и Ӏэшэлъашэхэм здэщыӀэм, Йушэ къилъэгъуащ 
джатэ къихар ӀэщӀэлъу и пащхьэм къит лӀыр. Йушэ абы нэхъ 
гъунэгъу зыхуищӀри егуоуащ: «Уэ укъыддэщӀрэ хьэмэрэ ди 
бийхэм уащыщ?» 

14 «Хьэуэ! Сэ ТХЬЭМ и уафэгу дзэпщу сыкъыфхуэкӀуащ» – 
къитащ абы жэуап. 

a  5:9 Журтыбзэм Джылджэл фӀэщыгъэцӀэмрэ «галал» («Ӏугъэжын, ӀугъэкӀуэтын» 
напэтехыр жыхуиӀэщ) псалъэмрэ зэщхьу къыбопсэлъ; мы тхыгъэ зэдзэкӀам 
къызэрыкӀуэр «(фи напэр) фхуэзгъэкъэбзэжащ» мыхьэнэр къикӀыущ.
b  5:12 Илъэс плӀыщӀкӀэ пщэдджыжь къэс исрэӀилхэм къуэнгын жылэм ещхь гуэр 
щӀым щылъу къагъуэтти, абы хьэжыгъэ къыхащӀыкӀыурэ, щӀакхъуэ хъурей пӀащӀэ 
ягъажьэрт. Еплъ МысырикӀыж 16:35.

Йушэ щӀым нэсу абы щхьэщэ хуищӀри: «СурижыӀэщӀэщ, си 
зиусхьэн. Сыт къызжепӀэну узыхуейр?» – жиӀэри еупщӀащ. 

15 «Зылъых уи вакъэр, – къыжриӀащ абы уафэгу дзэпщым, – 
узытетыр щӀыгу лъапӀэщ». 

Йушэ и вакъэр зылъихащ. 

Йэрыхъуэ къызэращтар 

16 Йэрыхъуэдэсхэм, исрэӀилхэм зэращыщтэм къыхэкӀыу, 
удыхьи удэкӀи мыхъуу куэбжэхэр ягъэбыдат. 

ЕХАНЭ ӀЫХЬЭ 

6 1 «Мис, – жриӀащ ТХЬЭМ абы иужькӀэ Йушэ, – Йэ­
рыхъуэ къалэри, абы ипщри, и зауэлӀ хахуэхэри уи 

ӀэмыщӀэ изолъхьэ. 2 Уи зауэлӀхэм я гъусэу къалэр махуэм 
зэ ихъуреягъкӀэ къэкӀухь. Апхуэдэурэ махуихкӀэ къекӀуэкӀ 
къалэм. 3 Пхъуантэ ЛъапӀэм ипэ иту гъуо зэрыз яӀыгъыу 
тхьэпщибл гъакӀуэ. Ебланэ махуэм гъуор зыгъаджэ тхьэпщ­
хэр фщӀыгъуу къалэм ихъуреягъкӀэ блэ фыкъекӀуэкӀ. 4 Абы­
хэм гъуор кӀыхьу къагъаджэу зэхэфхмэ, зэрылъэпкъыу 
ину ирекӀий. Абдежым Йэрыхъуэ къекӀуэкӀ мывэхъунэр* 
къещэщэхынурэ, исрэӀилхэр къалэм занщӀэу дыхьэнущ». 

5 Нун и къуэ Йушэ тхьэпщхэм яжриӀащ Ӏуагъэм и Пхъуантэр 
ирахьэжьэну, тхьэпщиблым гъуо зырыз яӀыгъыу япэ иувэну. 
6 «ИӀэ, фежьэ! – яхуищӀащ Йушэ унафэ исрэӀилхэм. – Къа­
лэм и хъуреягъкӀэ фыкъекӀуэкӀ, дзакӀуэдзашэхэри ТХЬЭМ и 
Пхъуантэ ЛъапӀэм и пэ иту ирекӀуэ». 

7-8 Йушэ и унафэм тету, тхьэпщиблым гъуор ягъаджэри, 
исрэӀилхэр ежьащ. ДзакӀуэпашэхэр и пэ итт, абыхэм я ужь 
гъуор зыгъаджэ тхьэпщхэр кӀуэрт, ТХЬЭМ и Ӏуагъэм и 
Пхъуантэр зыхьхэр абыхэм якӀэлъыкӀуэрт, псоми яужь итыр 

дзакӀуэкӀашэхэрт. Гъуор зэпымыууэ ягъаджэрт. 9 А псом и 
пэ къихуэу Йушэ исрэӀилхэм унафэ яхуищӀат: «Джэж макъ 
фымыгъэӀу, фи макъи фымыӀэт, зы псалъэ къызыжьэдэвмыгъэкӀ, 
сэ фыкӀиину унафэ фхуэсщӀыху. Сэ унафэ фхусэщӀмэ, мис итӀанэ 
зевгъэӀэт фи макъым ину!» 10 Апхуэдэу ТХЬЭМ и Пхъуан­
тэ ЛъапӀэр къалэм и хъуреягъкӀэ зэ кърахьэкӀащ. Абы иужь 
исрэӀилхэр щитӀысыкӀа щӀыпӀэм къагъэзэжри абдеж нэху 
къыщекӀащ. 

11 КъыкӀэлъыкӀуэ пщэдджыжьым Йушэ исрэӀилхэм жьыуэ 
заригъэужьащ. Абы тхьэпщхэм ТХЬЭМ и Пхъуантэ ЛъапӀэр 
къаригъэщтэри иригъэжьащ. 12 Япэ махуэм зэращӀам хуэдэу, 
дзакӀуэпашэхэм якӀэлъыкӀуэрт щӀэмычэу гъуо зыгъаджэ 
тхьэпщиблыр, абыхэм яужь итт ТХЬЭМ и Пхъуантэ ЛъапӀэр 
зыхьхэр, псоми я щӀыбагъым къыдэтыр дзакӀуэкӀашэхэрат. 
13 А махуэми етӀуанэу къалэм ихъуреягъкӀэ къекӀуэкӀри дзэ 
пщыӀэм ягъэзэжащ. Апхуэдэу махуихкӀэ ящӀащ. 

14 Ебланэ махуэм ахэр нэхущым къыщӀэтаджэри аргуэру къа­
лэм ихъуреягъкӀэ къекӀуэкӀащ. Ауэ иджы блэнейрэ. 15 Тхьэпщ­
хэм гъуор ебланэу щагъаджэм, Йушэ цӀыхухэр къыхуриджащ: 
«ФыкӀий, фыгуо, мы къалэр ТХЬЭМ къывитащ! 16 Ауэ 
зыщывмыгъэгъупщэ, Йэрыхъуэ къалэри абы дэсхэри ТХЬЭМ 
хуэгъэкӀуэдын зэрыхуейр. Ди тӀасхъэщӀэххэр зэригъэпщкӀуам 
къыхэкӀыу, Рэхъэбрэa абы и унэм щӀэсхэмрэ псэууэ къэвгъанэ. 
17 ТХЬЭМ хуагъэкӀуэдын хуей псоми зыщыфхъумэ. Абы­
хэм щыщ гуэрым феӀэбмэ, и ягъэшхуэ къывэкӀынущ: исрэӀил 
увыгъэр ТХЬЭМ хуэвгъэкӀуэдын хуей хъунурэ лъэпкъыр 
бэлыхь хэвдзэнущ. 18 Дыжьынми, дыщэми, гъуаплъэми, 
гъущӀми къыхэщӀыкӀа хьэпшыпхэр ТХЬЭМ ейщ, ахэр Абы 
и хъугъуэфӀыгъуэщым хьын хуейщ». 
a  6:16 Журтыбзэ тхыгъэм мыбдежми, 21-нэ, 24-нэ едзыгъуэхэми мы цӀэр 
“къэхьпэ” псалъэр дэщӀыгъуу къокӀуэр.

19 Тхьэпщхэм гъуохэр ягъэджащ. Гъуо макъыр цӀыхухэм 
щызэхахым, зэуэ ину къыхэкӀиикӀащ. Абдежым къалэр 
къэзыухъуреихь мывэхъунэр зэхэщащэщ, дзэр псынщӀэу 
ебгъэрыкӀуэри, яубыдащ. 20 ИсрэӀилхэм къалэр ТХЬЭМ 
хуагъэкӀуэдри, псэ зыӀуту къалэм дэсар джатэщхьэрыкӀуэ ящӀащ: 
цӀыхухъуи, цӀыхубзи къелакъым, жьыи щӀэи щысхьакъым, выи, 
мэли, шыди къагъэнакъым. 

21 ТӀэкӀу нэхъапэкӀэ Йушэ тӀасхъэщӀэхитӀым яжриӀат ахэр 
къезыгъэлауэ щыта цӀыхубзым деж кӀуэуэ, тхьэлъанэ ящӀам 
тету, абырэ и унэ исхэмрэ къалэм къыдашыну. 22 ЛӀитӀыр Рэ­
хъэб деж кӀуэри, езы цӀыхубзри, абы и адэ-анэри, и дэлъхухэри, 
и благъэхэри къалэм къыдашащ. Ахэр исрэӀилхэр щитӀысыкӀа 
щӀыпӀэм адэкӀэ яшэри увыӀэпӀэ щыхуащӀащ. 23 Къалэм дэлъ 
псори исрэӀил зауэлӀхэм мафӀэ щӀадзэри ягъэсащ, дыжьыным, 
дыщэм, гъуаплъэм, гъущӀым къыхэщӀыкӀа хьэпшыпхэм фӀэкӀа 
къэмынэу. Ахэр ТХЬЭМ и хъугъуэфӀыгъуэщым щӀалъхьащ. 
24 Йэрыхъуэ къалэ плъэӀуакӀуэ-дэӀуакӀуэ игъэкӀуэгъауэ щыта 
тӀасхъэщӀэххэм къазэрыдэӀэпыкъуам папщӀэ, езы Рэхъэби, и 
унагъуэми, абы я гъуса дэтхэнэ зыми Йушэ еӀусакъым. (Нобэр 
къыздэсым абыхэм я щӀэблэр исрэӀилхэм яхэсу мэпсэу). 

25 Мис абы щыгъуэщ Йушэ тхьэрыӀуэ щищӀар: 
«Мы Йэрыхъуэ къалэр къызыфӀэзыгъэувэжыну мурад 

зыщӀым, 
ТХЬЭМ и нэлатыр къылъыс: 
къалэм и лъабжьэр зыгъэтӀылъ дэтхэнэ зыми и 

щыпэлъхур фӀэкӀуэдынущ, 
дыхьэпӀэхэр зыгъэувыжым – 
и къуэ нэхъыщӀэр хилъхьэнущ». 

26 ТХЬЭР Йушэ сыт щыгъуи и гъусэт, и цӀэри а щӀыналъэм 
и къуапэ псоми щыӀуат. 

ЕБЛАНЭ ӀЫХЬЭ 
АкӀэн и гуэныхьыр 

7 1 Ауэ исрэӀилхэм ягъэзэщӀакъым ТХЬЭМ хуагъэкӀуэдын 
хуея хьэпшыпхэм ехьэлӀауэ щыӀэ унафэр. Ехьудэ и 

лӀакъуэм щыщу АкӀэнкӀэ зэджэ лӀым а хьэпшыпхэм щыщ 
къищтат. Ар езыр Хьэрэмий и къуэт, Хьэрэмий Забдий и 
къуэт, Забдий зи къуэр Зэрахът. АкӀэн илэжьам и ягъэкӀэ 
ТХЬЭМ и нейр ИсрэӀилым щыхуащ. 

2 Йэрыхъуэ иригъэкӀри, БэтӀэл и къуэкӀыпӀэ лъэныкъуэмкӀэ, 
Бэтэун пэмыжыжьэу щыӀэ Ӏэят къалэм Йушэ цӀыху зыбжанэ 
игъэкӀуащ, а щӀыналъэм и тӀасхъэ щӀахыну. 3 Къагъэзэжа нэужь, 
абыхэм Йушэ жраӀащ: «Ӏэятыр къэбзэун щхьэкӀэ цӀыхуу уиӀэр 
ебутӀыпщын хуейкъым. Къалэм цӀыху куэд дэскъыми, зауэлӀ 
минитӀ-щым яубыдыфынущ, адрейхэр умыгъэпӀейтейуэ». 

4 Къалэр къазэуну цӀыху минищым нэблагъэ кӀуат, арщхьэкӀэ 
ахэр Ӏэятдэсхэм къырахужьэжри, 5 къалэ дыхьэпӀэхэм къыще­
гъэжьауэ Шэбарымa джабэхэм нэсыху къахуащ, исрэӀилхэм 
цӀыху щэщӀрэ хы хаукӀыкӀащ. Къэхъуар исрэӀилхэм я гум 
щӀыхьэри, я лъэр щӀэхуащ. 6 Йушэрэ исрэӀил тхьэмадэхэмрэ 
ар щызэхахым, гуӀэу я щыгъынхэр зэхачэтхъащ, я щхьэм са­
бэ тракӀутэжри нэкӀукӀэ хэӀубауэ пшапэ зэхэуэгъуэ хъухункӀэ 
ТХЬЭМ и Пхъуантэ ЛъапӀэм и пащхьэм илъащ. 7 «ТХЬЭУЭ 
Тепщэныгъэ ЗиӀэ, – зыхуигъэзащ Йушэ Тхьэм, – мы лъэпкъыр 
Ӏурдын къыщӀызэпрыпшар амэрейхэм я ӀэмыщӀэ иплъхьэу бгъэ­
унэхъуну ара? Ӏурдын дыкъызэпрымыкӀыу дыкъыщынамэ, 
сыт хъунт! 8 ИсрэӀилхэм я щӀыб бийм хуагъэзауэ, сыт иджы 
жысӀэжын? 9 Къэхъуар хьэнэнейхэмрэ мы щӀыналъэм щы­
псэу нэгъуэщӀ лъэпкъхэмрэ зэхахынущ, дыкъаухъуреихьынурэ 

a  7:5 ЖуртыбзэкӀэ «мывэ хэхыпӀэ» жиӀэу къокӀ.

хьэбэсабэр къытхуагъэкӀуэнущ. Дапхуэдэу уэ абы щыгъуэ уи 
щӀыхьыр, уи цӀэ лъапӀэр зэрыпхъумэнур?» 

10 «Къэтэдж, – къыжриӀащ ТХЬЭМ Йушэ. – Сыт уи щхьэр 
щӀэбгъэщхъыр? 11 ИсрэӀилым гуэныхь телъщ, тхьэгъэпцӀ хъуащ. 
ЕсщӀылӀа Ӏуагъэм* ар тетакъым, Сэ схуагъэкӀуэдын хуей хьэп­
шыпхэм щыщ къищтэри и мылъкум хигъэпщкӀуащ. 12 Аращ 
исрэӀилхэр я бийм щӀыпэмылъэщыр, щӀикӀуэтри гыбзафэр 
ятелъщи аращ. ТХЬЭМ хуэгъэкӀуэдын хуей псоми кӀэ евмы­
тауэ фи гъусэу сыкъэнэнукъым! 

13  Яхыхьи пщэдейрей махуэм щхьэкӀэ заумэхъыну* 
цӀыхухэм унафэ яхуэщӀ. ТХЬЭМ хуэгъэкӀуэдын хуейм ящыщ 
къыфхэтщи, ар ямыгъэкӀуэдауэ я бийм зэрыпэмылъэщынур 
ТХЬЭМ, ИсрэӀилым и Тхьэм, зэрыжиӀар абыхэм ялъэгъэӀэс. 
14 Пщэдей пщэдджыжь исрэӀил лӀакъуэхэр гъуэрыгъуэурэ фы­
къызбгъэдыхьэa. Сэ пхъэидзэкӀэ къэзгъэлъагъуэ лӀакъуэр 
лъэпкъ-лъэпкъкӀэрэ къызбгъэдрехьэ. Къыхэзгъэщыну лъэпкъ­
ри унагъуэ-унагъуэкӀэрэ фыкъызэкӀуалӀэ. ИкӀэм, къыхэсхыну 
унагъуэр цӀыху зырызыххэурэ си деж кърекӀуэ. 15 ТХЬЭМ 
хуэгъэкӀуэдын хуей хьэпшыпхэр зыӀыгъри и унагъуэри 
яукӀынурэ и мылъкури щӀыгъуу ягъэсынущ. Ар фэсщӀылӀа 
Ӏуагъэм епцӀыжащ, ИсрэӀилым напэншагъэ щилэжьащ!» 

16 КъыкӀэлъыкӀуэ пщэдджыжьым жьыуэ Йушэ исрэӀилхэм 
унафэ яхуищӀащ лӀакъуэ-лӀакъуэкӀэрэ къыбгъэдыхьэну. Пхъэ­
идзэм Ехьудэ и лӀакъуэр къикӀащ. 17 Ехьудэ и лӀакъуэм и лъэпкъ­
хэр гъуэрыгъуэурэ къыбгъэдыхьэну Йушэ унафэ ищӀащ. Зэрахъ 
и лъэпкъым техуащ. Зэрахъ и лъэпкъым щыщ унагъуэхэр Йушэ 
щызыбгъэдишэм, къыхахар Забдий и унагъуэращ. 18 Йушэ 
Забдий и унагъуэм исхэр зырызурэ щызыбгъэдигъэхьэм, ла­
жьэр зытелъыр Хьэрэмий и къуэ АкӀэну къыщӀэкӀащ. 

a  7:14 “Тхьэм и Пхъуантэ ЛъапӀэм деж” арауэ къыщӀэкӀынщ зи гугъу ищӀыр.

19 «Си щӀалэ, – зыхуигъэзащ Йушэ АкӀэн, – ТХЬЭМ, 
ИсрэӀилым и Тхьэм, и щытхъур къэхьи, пщӀамкӀэ и пащхьэ 
зыщыумысыж, зыри тщумыбзыщӀ». 

20 «Пэжщ, сэ ТХЬЭМ, ИсрэӀилым и Тхьэм, и пащхьэ гуэ­
ныхь къыщысхьащ, – къитащ жэуап АкӀэн, – сщӀари мыращ: 
21 къуентхъым* сыщыхэплъэм, Бабылейa къраша щыгъын 
щӀыӀутелъ дахэм, дыжьын шэкӀэл щитӀымb, шэкӀэл тхущӀc хъу 
дыщэ кӀанэм сызыӀэпашэри, къэсщтащ. Ахэр си шэтырым 
щызгъэпщкӀуащ, щӀым щӀэстӀэри; дыжьыныр и щӀэ дыдэм 
щӀэлъщ». 

22  Йушэ и унафэкӀэ цӀыхухэр АкӀэн и шэтырым жэ­
ри а хьэпшыпхэр, пэж дыдэу, абдеж зэрыщыгъэпщкӀуар 
къалъэгъуащ, дыжьынри и щӀэм щӀэлът. 23 Ахэр шэтырым 
къыщӀахри Йушэрэ исрэӀилхэмрэ деж къахьащ, ТХЬЭМ и 
пащхьэм къыщрагъэтӀылъыкӀащ. 

24 Йушэ я пашэу исрэӀилхэм Зэрахъ и лӀэужьхэм ящыщ 
АкӀэн Ӏэрыубыд ящӀри, къидыгъуа щыгъынри, дыжьынри, 
дыщэри щӀыгъуу, и къуэхэри, ипхъухэри игъусэу, ивхэри, и 
шыдхэри, и мэлхэри, и бжэнхэри, и шэтырри, и мылъку псори 
хэту, АхъуэркӀэ зэджэ къуэм яшащ. 25 «Сыт мы бэлыхь дызы­
хэбдзар зищӀысыр? – жиӀащ Йушэ. – Иджьы нобэ ТХЬЭМ 
уэ езыр бэлыхь ухидзэнущ». 

Абдежым исрэӀилхэм АкӀэн мывэуэхь ящӀри яукӀащ. Абы и 
унагъуэри апхуэдэу яукӀа нэужь, псори ягъэсыжащ, 26 я гущӀыӀуми 
мывэхэр щызэтрадзэжащ. А мывэхэр нобэр къыздэсым абдеж 
щызэтелъщ, а щӀыпӀэми иджыри АхъуэрыкъуэкӀэd йоджэ. 

Абы иужь ТХЬЭМ и губжьыр тӀысыжащ. 

a  7:21 Журт. “Шинар”.
b  7:21 Дыжьыну килограммитӀрэ грамм щищ нэблагъэ хъунущ.
c  7:21 Грамм щих нэблагъэ хъунущ.
d  7:26 ЖуртыбзэкӀэ «ахъуэр» псалъэм «бэлыхь» жиӀэу къокӀ.

ЕЯНЭ ӀЫХЬЭ 
Ӏэят къалэр къащтэу зэрызэхакъутар 

8 1 «Зы щхьэкӀи умышынэ икӀи умыдзыхэ, – ТХЬЭМ 
Йушэ и гур фӀы хуищӀащ. – Дзэр зэрыщыту ешажьи, 

Ӏэят къалэм ебгъэрыкӀуэ. Абы и тетри, и цӀыхури, и къалэри, 
и щӀыгури уи ӀэмыщӀэ ислъхьащ. 2 Йэрыхъуэ къалэмрэ абы и 
тетымрэ я махуэр Ӏэят къалэми, абы и тетми къахуэгъакӀуэ. 
Иджы хуит фыхузощӀ къуентхъми Ӏэщми. Дзэм щыщ зы пакӀэ* 
къахэши, къалэм и щӀыбагъ ирекӀуэ, абдеж къыщыпретӀыс». 

3 Ӏэят къалэр ищтэну Йушэ дзэр зэрыщыту щӀыгъуу ежьащ. 
Абы зауэлӀ нэхъыфӀу мин щэщӀ къахишри жэщу иригъэжьащ. 
4 «Иджы быдэу фыкъызэдаӀуэ, – къригъэжьащ и унафэр 
Йушэ. – Фэ къалэ щӀыбагъым пэтӀыс щыфщӀын хуейщ. Ауэ 
жыжьэ фыӀумыкӀ. Зауэм фыхуэхьэзыру фыщыт. 5 Сэ, адрей 
зауэлӀхэр си гъусэу, къалэм и гупэмкӀэ секӀуэлӀэнущ. Мохэр 
къыдэкӀыу къыщытпэщӀэувэкӀэ, япэм ещхьу, дикӀуэт хуэдэу, 
дыщӀэпхъуэнущ. 6 НыткӀэлъыжэурэ, къалэм пэӀэщӀэ хъунущ, 
“япэм ещхьу, етхужьэжащ” жаӀэуи къытщӀэнэкӀэнущ. Аращи, 
дэ дыщыщӀэпхъуэм иревгъэхьэлӀи, 7 фэ фыкъыкъуэкӀ. Къалэр 
ТХЬЭМ, фи Тхьэм, фи ӀэмыщӀэ кърилъхьэнущи, фебгъэрыкӀуи 
къафщтэ. 8 Къалэр къызэрыфщтэу, мафӀэ евдзи зэтревгъасхьэ. 
ТХЬЭМ къалэн фщищӀар вгъэзащӀэ! Аращ унафэу фхуэсщӀыр!» 

9 Йушэ къыхиша зауэлӀхэр иутӀыпщащ, БэтӀэлрэ Ӏэятрэ 
я зэхуакум, Ӏэят и къухьэпӀэмкӀэ, пэтӀыс щащӀыну. Езыр а 
здэщыӀэм къыщынэри исрэӀилыдзэм и гъусэу жэщыр щрихащ. 
10 Пщэдджыжьым жьыуэ Йушэ зиужьри, дзэр зэхуишэсащ. 
ИсрэӀил тхьэмадэхэмрэ езымрэ дзэм я пашэу ежьэри, Ӏэят къа­
лэм и лъэныкъуэкӀэ яунэтӀащ. 11 Къалэм пэгъунэгъу щыхъум, 
ахэр къэувыӀащ. Къалэм ищхъэрэӀуэкӀэ дзэр щитӀысыкӀа 
щӀыпӀэмрэ Ӏэятрэ я зэхуакум дэлъыр зы щӀыӀэпст. 12 Йушэ цӀыху 

минитхуa хуэдиз къыхишри, къалэм и къухьэпӀэ лъэныкъуэмкӀэ, 
БэтӀэлрэ Ӏэятрэ я зэхуакум, игъакӀуэри пэтӀыс щаригъэщӀащ. 
13 Апхуэдэ щӀыкӀэкӀэ, дзэм и нэхъыбэр къалэм и ищхъэрэ 
лъэныкъуэмкӀэ щитӀысыкӀащ, пэтӀыс зыщӀхэм къухьэпӀэмкӀэ 
зыщагъэзэгъащ. А жэщым Йушэ щӀыӀэпсым ихьащ. 

14 Ӏэят пащтыхьым исрэӀилхэр къыщилъагъум, пщэдджыжьым 
жьыуэ пӀэщӀэгъуэкӀэ и дзэр къыдишри, Ӏурдын губгъуэмкӀэ 
иунэтӀащ, исрэӀилыдзэм къезэуэну. Абы ищӀэртэкъым къалэ 
щӀыбагъым зауэлӀхэр къыпэтӀысауэ зэрыщысыр. 15 Йушэ зи па­
шэ исрэӀилыдзэм икӀуэт хуэдэу Ӏэятдэсхэм зыкърагъэлъагъури, 
пшахъуэщӀ лъэныкъуэмкӀэ щӀэпхъуащ. 16 Модрейхэми къалэм 
къыдэнахэр къраджэри Йушэ кӀэлъыпхъэращ, арыххэуи жыжьэ 
къыӀукӀа хъуащ. 17 ИсрэӀилхэм яужь имыувауэ зы зауэлӀ Ӏэятb 
къыдэнакъым. Къалэ дыхьэпӀэхэр хуамыщӀыжу ахэр щхьэ­
рыхьу дэкӀащ. 

18 Мис абдежым ТХЬЭМ Йушэ жриӀащ: «ПӀэщӀэлъ бжыр 
ӀэяткӀэ ший, Сэ къалэр уи ӀэмыщӀэ нислъхьэнщ». Йушэ и бжыр 
ӀэяткӀэ ишиящ. 19 Апхуэдэу зэрищӀыуи, къалэм и щӀыбагъкӀэ 
къыпэтӀысауэ щыс зауэлӀхэм зыкърачри къежьащ. Ахэр къалэм 
дыхьэри яубыдащ, асыхьэтуи мафӀэ щӀадзащ. 

20-21 Ӏэят къыдэкӀа зауэлӀхэр щызэплъэкӀым, къалэм щхьэщыт 
Ӏугъуэр къалъэгъуащ. ПшахъуэщӀымкӀэ зыунэтӀауэ щыта Йу­
шэрэ и гъусэхэмрэ а Ӏугъуэр къыщалъагъум, къагурыӀуащ адрей 
исрэӀилыдзэм къалэр яубыду мафӀэ зэрыщӀадзар. Абы щыгъуэ 
абыхэм зыкъагъазэри Ӏэятыдзэм къебгъэрыкӀуэу хуежьащ. 
Иджы Ӏэятыдзэр щхьэ къегъэлыпӀэ лъыхъуэу, кӀуапӀи-жапӀи 
имыӀэжу къэнат. 22 Къалэр къэзыщта зауэлӀхэри къежьэри, 

a  8:12 Ещанэ едзыгъуэм зи гугъу щыщӀа мин щэщӀым дащӀыгъуами 
гурыӀуэгъуэкъым.
b  8:17 Апхуэдэущ зэритыр пасэрей алыджыбзэкӀэ тха Ӏэрытххэм. ЖуртыбзэкӀэ 
«БэтӀэли, Ӏэяти» жиӀэу аращ.

Ӏэятыдзэр къэухъуреихьа хъуащ. ИсрэӀилхэм псэууэ зыри 
яӀэщӀэкӀакъым: уӀэгъэ хъуаи щӀэпхъуэжаи къагъэнакъым. 23 Зи 
псэ Ӏуту къэнар Ӏэят къалэм и тет закъуэрати, ар Йушэ деж 
къашащ. 

24  ПшахъуэщӀым нэс яхуа исрэӀилхэм Ӏэятыдзэр 
джатэщхьэщӀэкӀ ящӀа нэужь, къалэм къагъэзэжри къыдэна­
уэ хъуар зэтраукӀащ. 25 Ӏэят къалэм и жылэр – цӀыхухъуми 
цӀыхубзми нэрыбгэ* мин пщыкӀутӀ хъун – зы къэмынэу а 
махуэм зауэм хэкӀуэдащ. 26 Къалэм дэсу хъуар ТХЬЭМ 
хуагъэкӀуэдыху, Йушэ бжы зыӀэщӀэлъ и Ӏэр ирихьэхакъым. 
27 ТХЬЭМ Йушэ унафэ къызэрыхуищӀам тету, исрэӀилхэм 
Ӏэят къалэм Ӏэщи къыдахури, къуентхъи къыдахащ. 

28 Йушэ Ӏэят къалэр иригъэгъэсащ. Ӏэтэу зэтелъ къутахуэ 
фӀэкӀа щымыӀэу нобэр къыздэсами а щӀыпӀэр нэщӀщ. 29 Йушэ 
Ӏэят пащтыхьыр иригъэукӀщ, и хьэдэр жыгым пригъэлъэжри, 
пшапэ зэхэуэгъуэ хъухукӀэ къыфӀригъэхыжакъым. Дыгъэ 
къухьэгъуэм, Йушэ и унафэкӀэ, пщым и хьэдэр къыпахыж­
ри къалэ дыхьэпӀэм деж хыфӀадзэжащ. ЦӀыхухэм хьэдэм 
и гущӀыӀум щызэтрадза мывэхэр абдеж нобэр къыздэсым 
щызэтелъщ. 

Абыл Ӏуащхьэм ЗэгурыӀуэныгъэ ЛъапӀэр 
къызэрыщыщӀэрэщӀэжар 

30-31 ТХЬЭМ и жыӀэщӀэ Мусэ исрӀэилхэм къахуищӀауэ 
щыта унафэм тету, Йушэ Абыл Ӏуащхьэ щыгум ТХЬЭМ, 
ИсрэӀилым и Тхьэм, и цӀэкӀэ къурмэнщӀыпӀэ щигъэуващ. Мусэ 
итхыжа Хабзэм зэрыжиӀэущ ар абы зэрызэтрилъхьар. Хабзэм 
къызэригъэувымкӀэ, къурмэнщӀыпӀэр къыщыдращӀеижкӀэ ха­
лъхьэр мыупса, гъущӀ ӀэмэпсымэхэмкӀэ мыӀущӀа* мывэхэрт. Аб­
деж исрэӀилхэм тыхь гъэсынхэмрэ зэфӀ къурмэнымрэ щащӀащ. 
32 А къурмэнщӀыпӀэм деж, исрэӀилхэр зэрызэхэту, Йушэ Мусэ 

итхыжа Хабзэр щӀэрыщӀэу мывэхэм тритхэжащ. 33 Зэры-
ИсрэӀилу – езы лъэпкъри, я тхьэмадэхэри, дэфтэрзехьэхэри, 
хеящӀэхэри*, къагухьа хэхэсхэри зэращӀыгъуу – ТХЬЭМ и 
Ӏуагъэм и Пхъуантэмрэ ар зыхь лэбийхэм къахэкӀа тхьэпщ­
хэмрэ къапэщытт. ЦӀыхубэм и ныкъуэр Джырзым Ӏуащхьэм 
деж щытт, адрей ныкъуэри Абыл деж щызэхэтт. ТХЬЭМ и 
нэфӀ къащыхуэн щхьэкӀэ, апхуэдэут ахэр зэхэувэн хуейуэ Мусэ 
зэриущияуэ щытар. 

34 Абы иужькӀэ, Йушэ Хабзэм къигъэув зы къимыгъанэу, 
хъуэхъуфи гыбзафи зэрыхэлъу, тхылъым зэритым темыкӀыу 
макъкӀэ къеджащ. 35 Йушэ, Мусэ и унафэхэм ящыщу зыри 
къимыгъанэу, зэрыисрэӀил жылагъуэу – цӀыхубзи, сабии, хэ­
хэси зэрахэту – къыхуеджащ. 

ЕБГЪУАНЭ ӀЫХЬЭ 
Джэбэнхэр къызэрелар 

9 1  ИсрэӀилхэр зэрытекӀуам и хъыбарыр Ӏурдын и 
къухьэпӀэмкӀэ щыӀэ бгылъэхэм, бгы жьэгъухэм, 

ЩӀыкурытыхым и Ӏуфэм ирикӀуэу Ливан бгыхэм нэсыхункӀэ 
щыпсэу лъэпкъхэм – хьетхэм, амэрейхэм, хьэнэнейхэм, 
пэризейхэм, хъыуийхэм, еусейхэм – я пащтыхьхэм ялъэӀэсащ. 
2 Ахэр зэхуэсри зэкъуэувэу Йушэрэ ИсрэӀилымрэ езэуэну 
зэгурыӀуащ. 

3 Йушэ йэрыхъуэдэсхэри Ӏэятдэсхэри зэрыхигъэщӀам и хъы­
бар хъыуийхэр щыпсэу Джэбэн къалэм нэсащ. 4 Ар щызэхахым, 
ахэри бзаджагъэ хуекӀуэну и ужь ихьащ. Гъуэмылэ къызэда­
щтэщa, къэп гъуанэхэмрэ фэнд дыжахэмрэ я шыдхэм тралъхьэри 
гъуэгу теуващ. 5 Я вакъэхэр щыдэжын защӀэу зэхэлът, щыгъын 
фейцей дыдэкӀи хуэпат. ЩӀакхъуэу яӀыгъыр гъури щэщэжауэ 
a  9:4 Е: «ЛӀыкӀуэхэм хуэдэу ящӀащ».

апхуэдэт. 6 Ахэр Джылджэл щащӀа увыгъэм кӀуэри Йушэрэ 
исрэӀилхэмрэ зыхуагъэзащ: «Дэ щӀыпӀэ жыжьэ дыкъикӀащ, 
дарэгъу* дызэхуэвгъэхъу», – жаӀэри. 

7 «Тпэмыжыжьэу фыпсэууэ къыщӀэкӀмэ-щэ? – жаӀащ 
гурыщхъуэ хэлъу исрэӀилхэм. – Дауэ итӀанэ дарэгъу 
дызэрызэхуэхъунур?» 

8 «ПсомкӀи дурижыӀэщӀэщ!» – жраӀащ абыхэм Йушэ. 
АрщхьэкӀэ Йушэ ахэр зыщыщымкӀэ, къыздикӀамкӀэ щӀэупщӀащ. 

9  «ДыкъыздикӀар щӀыпӀэ жыжьэ дыдэщ, – жаӀащ 
хъыуийхэм. – ТХЬЭМ, уи Тхьэм, и лъэкӀыныгъэ иным 
и хъыбарыр къытлъэӀэсащ. Абы Мысыр щӀыналъэм 
щигъэхъахэми, 10  Ӏурдыныпсым и къуэкӀыпӀэмкӀэ щыӀэ 
амэрей пащтыхьитӀым – Хьэшбэн къалэм тетыгъуэр 
щызыӀыгъа Сихъуэнрэ Аштэрэуэт щыӀэщхьэтета, Бэшан 
щӀыналъэм тепщэныгъэр щызезыхьа Ӏуэгъурэ – ярищӀами 
дыщыгъуазэщ. 11 Ди нэхъыжьхэми, хэкум цӀыхуу исхэми 
гъуэмылэ зэрыдагъалъхьэри дыкърагъэжьащ, зыфхуэ­
дгъазэу дызэрывижыӀэщӀэр, дарэгъу дызэхуэхъуну фы­
къызэрыхуедджэр вжетӀэну унафэ къытхуащӀри. 12 Мыр 
ди щӀакхъуэращ. Гъуэгу дыкъыщытехьэм, ар иджыри хуа­
бэу унэм щытхузэралъхьат, иджы, флъагъуркъэ, ар быдэ 
хъури щэщащ. 13 Мыри санэ зэрызетхьэ фэндхэращ. Ахэр из 
щащӀым, иджыри щӀэрыпст. Иджы феплъыт ахэри тӀорысэ 
зэрыхъуам. Гъуэгуанэ кӀыхьым ди щыгъыныр игъэлэжьащ, 
ди вакъэри зэщӀигъэхуащ». 

14 ИсрэӀилхэр, ТХЬЭМ емыупщӀу, абыхэм я гъуэмылэр зы­
хуэдэм еплъащ. 15 Йушэ абыхэм зэгурыӀуэныгъэ ярищӀылӀэри 
я гъащӀэр ихъумэну къигъэгугъащ, исрэӀил тхьэмадэхэм ар 
тхьэрыӀуэкӀэ щӀагъэбыдэжащ. 

16-17 КъэкӀуахэр дарэгъу ящӀа нэужь, исрэӀилхэр гъуэгу 
техьэжри, ещанэ махуэм Джэбэн, Чэфырэ, Бэурэт, 

Къэрэтэрам – хъыуийхэм я къалэхэм – нэсащ. Абы щыгъуэщ 
исрэӀилхэм къащащӀар дарэгъу яхуэхъуахэр зэрагъунэгъур, я 
хэгъэгум* зэрыщыпсэур. 18 ИсрэӀил тхьэмадэхэм ахэр ТХЬЭМ, 
я Тхьэм, и цӀэкӀэ дарэгъу зэращӀам къыхэкӀыу, я цӀыхухэм хуа­
дакъым хъыуийхэм теуэу. ЗэрыисрэӀил жылагъуэу я тхьэма­
дэхэм хуэдзэлашхэрт. 

19 «ТХЬЭМ, ди Тхьэм, и цӀэкӀэ дарэгъу тщӀа хъуащ, – 
ядэртэкъым исрэӀил тхьэмадэхэм, – иджы деӀусэ хъунукъым 
абыхэм. 20 ТщӀэнур мыращ: псалъэу еттам дебакъуэу бэлыхь­
лажьэр ди щхьэ къыхуэдмыхьыжын щхьэкӀэ, ахэр псэууэ 
къэдгъэнэнщ. 

21 Ирепсэу, – къыпащащ исрэӀил тхьэмадэхэм я псалъэм, – 
ауэ ди лъэпкъым и мэзауэ, и псыхьэ тхурехъу ахэр». Апхуэдэ 
щӀыкӀэкӀэ исрэӀил тхьэмадэхэм я псалъэ емыпцӀыжу къэнащ. 

22 Йушэ Джэбэн къикӀауэ щыта лӀыкӀуэхэр къриджэри егиящ: 
«Гъунэгъуу фыпсэурэ пэт, жыжьэ фыкъикӀауэ жыфӀэу, сыт 
дыкъыщӀэвгъэпцӀар? 23 Тхьэм и нэлатыр къыфлъысащ. Си 
Тхьэм и Унэм фримэзгъауэу икӀи фрипсыхьэу сыт щыгъуи 
фыщытынущ». 

24 «Мы щӀыгури зыӀэщӀилъхьэу, абы ис цӀыху лъэпкъ­
хэри зэтриукӀэну ТХЬЭМ, уи Тхьэм, и жыӀэщӀэ Му­
сэ къызэрыжриӀэгъам дыщыгъуазэт, – жаӀащ Джэбэн 
къикӀахэм. – Дэри ди псэм дытешыныхьащ, апхуэдэу щӀэтщӀари 
аращ. 25 Иджы уи ӀэмыщӀэ дилъщ. Нэхъ пэжу къызэрыплъы­
тэм хуэдэу къытхущыт». 

26 Йушэ ахэр исрэӀилхэм щихъумэри яригъэукӀакъым. 27 А 
махуэм къыщегъэжьауэ ахэр мэзауэу икӀи псыхьэу исрэӀил 
жылагъуэм яхэсщ, сыт хуэдэ щӀыпӀэ ТХЬЭМ къихимыхами, 
а ӀэнатӀэр абыхэм къурмэнщӀыпӀэм щхьэкӀи ягъэзэщӀэн хуейт. 
Нобэр къыздэсами апхуэдэущ къызэрекӀуэкӀыр. 

ЕПЩӀАНЭ ӀЫХЬЭ 
ИсрэӀилхэр амэрейхэм зэрезэуар. 

10 1 Йэрыхъуэ къалэми абы и пащтыхьми ярищӀам 
ещхьу, Йушэ Ӏэят къалэр иубыду ТХЬЭМ 

зэрыхуигъэкӀуэдар, джэбэндэсхэр исрэӀилхэм зэгурыӀуэныгъэ 
иращӀылӀауэ я гъусэу зэрыпсэур ерусэлимыпщ Адэн-Сэ­
дыкъ щызэхихым, 2 хуабжьу къэшынащ. Пщыхэр зы­
дэс къалэхэм хуэдэу, Джэбэн зэрыиныр ищӀэрт. Ар Ӏэят 
нэхърэ нэхъ инт, дэс зауэлӀхэми лӀыгъэ яхэлът. 3 Ерусэ­
лимыпщ Адэн-Сэдыкъ амэрей пщиплӀым – хъэураныпщ 
Хьохъам, йармутыпщ ПӀырам, лахъышыпщ Йафие, ахьлэ­
ныпщ Дыбир сымэ – хъыбар яригъэщӀащ: 4 «Джэбэндэсхэм 
исрэӀилхэм я пашэ Йушэ зэгурыӀуэныгъэ иращӀылӀащи, къа­
лэм себгъэрыкӀуэнущ. ФыкъакӀуи фыкъыскъуэувэ! Джэбэн 
сыщытеуэкӀэ зыкъысщӀэвгъакъуэ!» 

5 Амэрей пщитхур – Ерусэлимым, Хъэураным, Йармутым, 
Лахъышым, Ахьлэным яйхэр – зэгухьащ. Абыхэм я дзэр зы 
ящӀри Джэбэн къатӀысыхьу щӀадзащ. 

6 Абы щыгъуэм джэбэнхэм Йушэ деж Джылджэл щащӀа 
увыгъэм лӀыкӀуэхэр ягъэкӀуащ. «ӀэщӀыб думыщӀ! Нэхъ псынщӀэу 
къакӀуи, дыкъегъэл! – лъаӀуэрт ахэр. – Бгылъэхэм ис амэ­
реипщхэм я къарур зэщӀагъэуӀуэу къыттеуэну загъэхьэзырри, 
къыддэӀэпыкъу!» 

7 И зауэлӀ нэхъыфӀ дыдэхэр и гъусэу, и дзэр зэрыщыту 
щӀыгъуу Йушэ Джылджэл къыдэкӀащ. 8  «Уащымышы­
нэ абыхэм, – жриӀащ ТХЬЭМ Йушэ. – Ахэр уи ӀэмыщӀэ 
ислъхьащ. КъыппэщӀэтыфын абыхэм зыри яхэткъым». 

9 Джылджэл къыщежьэу жэщ псокӀэ гъуэгу тета Йушэ къы­
пэмыплъа бийм имыщӀэххэу теуащ. 10 ТХЬЭМ ахэр апхуэдэ 
щӀыкӀэкӀэ гужьеигъуэ хидзэри, исрэӀилхэм хагъэщӀащ. Апхуэ­
дэу Йушэ Джэбэн деж текӀуэныгъэ ин къыщихьащ. ИсрэӀилхэр 

абыхэм якӀэлъыпхъэрри Бэтхъуран ирахухащ, адэкӀэ АзэкӀыхь, 
Макъдах нэс яхуащ. 11 ИсрэӀилхэм ирахужьауэ, Бэтхъуран 
джабэм кӀэрыту АзэкӀыхькӀэ здэжэм, ТХЬЭР уафэм уэкӀэ 
къеухыурэ амэрейхэм яхэуащ. Уэфым цӀыху нэхъыбэ иукӀащ, 
исрэӀилхэм я джатэхэм къыхагъэщӀам нэхърэ. 12 ТХЬЭМ амэ­
рейхэр исрэӀилхэм я ӀэмыщӀэ щрилъхьа махуэм Йушэ ТХЬЭМ 
зыхуигъазэри, ИсрэӀил псом и пащхьэм иту, ину жиӀат: 

«Джэбэн уафэгум къыщыувыӀэ, дыгъэ, 
мазэ, Айалон тафэм къыщхьэщыт!» 

13  Йашар и тхылъымa зэритымкӀэ, исрэӀилхэм бийр 
зэтраукӀэху, дыгъэри хъеякъым, мазэри и пӀэм икӀакъым. Махуэ 
кӀыхьым и кӀуэцӀкӀэ дыгъэр къуэмыхьэу уафэгум итащ. 14 Абы 
и пэкӀи, абы иужькӀи, зэи къэхъуакъым цӀыхум и апхуэдэ лъэӀу 
ТХЬЭМ игъэзащӀэу. Езы ТХЬЭР ИсрэӀилым щхьэкӀэ зэуащ! 

15 Абы иужькӀэ Йушэ ИсрэӀил псор и гъусэу Джылджэл 
щащӀа увыгъэм игъэзэжащ. 

Амэрей пщитхур зэраукӀар 

16  Пщитхур щӀэпхъуэжри, Макъдах пэгъунэгъу 
бгъуэнщӀагъым зыщагъэпщкӀуат. 17 Ар Йушэ щыжраӀэм, 18 абы 
унафэ ищӀащ: «БгъуэнщӀагъ щӀыхьэпӀэм мывэшхуэхэр Ӏуфлъхьи 
къэрэгъул вгъэув. 19 Ауэ, фыкъэмыувыӀэу бийм фебгъэрыкӀуэ! 
Я щӀыбагъымкӀэ фащытеуэурэ я къалэхэм нэвмыгъэсыж. Ахэр 
ТХЬЭМ, фи Тхьэм, фи ӀэмыщӀэ кърилъхьащ». 

20 Йушэрэ исрэӀилхэмрэ бийр зэтраукӀащ къанэ щӀагъуэ 
щымыӀэу. ЗакъуэтӀакъуэщ къелу я быдапӀэхэм зыгъэзэжыфар. 
21 Абы иужь дзэм бэӀутӀэӀуншэу Йушэ деж Макъдах щащӀа увы­
гъэм къигъэзэжри, афӀэкӀа исрэӀилхэм я гугъу зыми ищӀыжакъым. 
a  10:13 «Йашар и тхылъ»-кӀэ зэджэр ди деж къэсакъым, ауэ, хуэбгъэфащэ 
зэрыхъунумкӀэ, пасэрей журт усыгъэр щызэхуэхьэса тхылъу щытагъэнущ. 
«Йашар» псалъэм «цӀыху захуэ», «цӀыху нэс» жиӀэу аращ къикӀыр.

22 Абы щыгъуэм Йушэ унафэ ищӀащ бгъуэнщӀагъ щӀыхьэпӀэм 
Ӏулъ мывэхэр къыӀуахыу, пщитхур къыхуашэну. 23  Абы 
бгъуэнщӀагъым щӀэса пщитхур – Ерусэлим, Хъэуран, Йармут, 
Лахъыш, Ахьлэн къалэхэм я тетхэр – къыхуашащ. 24 Йушэ 
исрэӀилхэр къриджэри, и дзэпщхэм яжриӀащ: «Мобыхэм фа­
бгъэдыхьи я пщэм фытеувэ». Дзэпщхэр пщыхэм ябгъэдыхьэри 
лъакъуэкӀэ я пщэм теуващ. 

25 «Фымышынэ икӀи фыкъимыкӀуэт! – яжриӀащ абыхэм 
Йушэ. – ЛӀыгъэ зыхэвгъэлъ! Фызэзэуэну къыфпэщылъ 
бийми мы пщыхэм я махуэр ТХЬЭМ къыхуигъэкӀуэнущ». 
26 Абы иужькӀэ Йушэ пщыхэр иукӀри, я хьэдэхэр жыгитхум 
пригъэлъэжащ. Ахэр пщыхьэщхьэ хъуху фӀэлъащ. 27 Дыгъэр 
щыкъухьэм, Йушэ и унафэкӀэ хьэдэхэр къыфӀахыжри пщыхэм 
зыщагъэпщкӀуауэ щыта бгъуэнщӀагъым щӀадзэжащ. ЩӀыхьэпӀэм 
Ӏуалъхьэжа мывэшхуэхэр нобэр къыздэсым абдежым Ӏулъщ. 

28 А махуэ дыдэм Йушэ и дзэм и гъусэу Макъдахи иубыдащ. 
Къалэри пщыри джатэщхьэрыкӀуэ ящӀри къалэдэсхэр псори 
ТХЬЭМ хуагъэкӀуэдащ. Йушэ зыри псэууэ къигъэнакъым. 
Йэрыхъуэ пщым иращӀа дыдэр Макъдах пщыми и натӀэ хъуащ. 

Ипщэ къалэхэр къызэращтар 

29 Абы иужь Йушэ ИсрэӀил псор щӀыгъуу Макъдах къикӀщ, 
ЛиунэкӀэ иунэтӀри къалэм теуащ. 30 Къалэри пщыри ТХЬЭМ 
ИсрэӀилым и ӀэмыщӀэ ирилъхьащ. Йушэ къалэдэсхэр зэрыщыту 
джатэщхьэрыкӀуэ ищӀащ, псэ зыӀут къимыгъанэу. Йэрыхъуэ­
пщым и махуэр Лиуныпщми къыхуагъэкӀуащ. 

31 Йушэ и пашэу ИсрэӀилыр Лиунэ икӀри Лахъыш кӀуащ. 
Абыхэм къалэр къатӀысыхьри, теуащ. 32 ТХЬЭМ Лахъышри 
исрэӀилхэм яритати, етӀуанэ махуэм Йушэ къалэр къизэуфащ. Ли­
унэ зэрыщищӀам хуэдэу, къалэри абы дэс псори джатэщхьэрыкӀуэ 

ищӀащ. 33 Лахъыш къалэм къыдэӀэпыкъуну къэкӀуа джэзэрыпщ 
Гурами и дзэр щӀыгъуу яукӀащ, псэ зыӀут къамыгъанэу. 

34 Йушэ я пашэу исрэӀилхэр Лахъыш икӀри АхьлэнкӀэ 
яунэтӀащ. Абыхэм къалэр къатӀысыхьри теуащ. 35 А махуэ ды­
дэм къалэр къащтэри зэтракъутащ. Къалэдэсхэр ТХЬЭМ 
хуагъэкӀуэдащ, Лахъыш зэрыщащӀам хуэдэу. 

36 Ахьлэн икӀри Йушэ я пашэу исрэӀилхэр Хъэуран къа­
лэм ебгъэрыкӀуащ. 37 Къалэр яубыдри пщыри, къалэдэсхэри 
джатэщхьэрыкӀуэ ящӀащ. Псэууэ зыри къагъэнакъым. Ахьлэн 
и махуэр къыхуагъакӀуэу, мы къалэри пэгъунэгъуу щыс жы­
лэхэри зэтракъутащ, дэсауэ хъуар ТХЬЭМ хуагъэкӀуэдащ. 

38 Абы къыкӀэлъыкӀуэу, Йушэ ИсрэӀилыр и гъусэу ДыбиркӀэ 
иунэтӀри теуащ. 39 Къалэри гъунэгъуу щыс жылэхэри яубыдри, 
пщыри адрей дэсхэри джатэщхьэрыкӀуэ ящӀащ. Псори ТХЬЭМ 
хуагъэкӀуэдащ, псэууэ зыри къагъэнакъым. Лиунэ, Хъэуран 
къалэхэм, абыхэм япщхэм я кӀуэдыкӀэрщ Дыбири, Дыбирыпщ­
ми я махуэ хъуар. 

40 Апхуэдэу Йушэ Хъэнэней ипщэм щытепщэ пщыхэр 
хигъащӀэри а щӀыналъэхэр зыӀэригъэхьащ: бгылъэхэр, Нэ­
джэб пшахъуэщӀыр, къухьэпӀэ бгы жьэгъухэр, къуэкӀыпӀэ бгы 
джабэхэр. А щӀыналъэм щыпсэухэм ящыщу зыри ТХЬЭМ 
къыхуиухам фӀэкӀакъым. ТХЬЭМ и унафэр игъэзащӀэу, Йу­
шэ псэ зыӀут зыри къимыгъанэу Абы хуигъэкӀуэдащ. 41 Абы 
къизэуащ КъуэдэсбэрнэӀ щегъэжьауэ Джазэ нэсыху, Гуэ­
шэн щӀыналъэрa зэрыщыту Джэбэн екӀуэлӀэжу. 42 ТХЬЭР, 
ИсрэӀилым и Тхьэр, абыхэм щхьэкӀэ зэуати, Йушэ зы зекӀуэ 
ежьэгъуэм а щӀыналъэхэри, абыхэм япщхэри иубыдыфащ. 

43 ИужькӀэ Йушэ ИсрэӀилыр и гъусэу Джылджэл щащӀа 
увыгъэм игъэзэжащ. 
a  10:41 Гуэшэн щӀыналъэр исрэӀилхэм къазэуа щӀыгум ипщэкӀэ дыдэм хуэзэт 
(а фӀэщыгъэцӀэр иӀэу Мысырым щыӀэ щӀыналъэракъым).

ЕПЩЫКӀУЗАНЭ ӀЫХЬЭ 
ИсрэӀилхэр ищхъэрэпщхэм зэрытекӀуар 

11 1 Хьэзурыпщ Йабин къэхъуам и хъыбар щызэхихым, 
мурад ищӀащ пщы зыбжанэм я дзэхэр зэхуишэсыну. 

Абы мадоныпщ Йубабэ, Щымрэнрэ Акъшапрэ япщхэм, 
2 ищхъэрэмкӀэ щыӀэ бгылъэхэм, Чынэрэт ипщэкӀэ щыӀэ Ӏурдын 
губгъуэм, къухьэпӀэ бгы жьэгъухэм, хы Ӏуфэм хуэзэ Ны­
фэт-Даурa щыпсэу пщыхэм я деж лӀыкӀуэхэр игъэкӀуащ. 
3 Абы къищынэмыщӀауэ, Йабин и цӀыхухэр игъэкӀуащ 
къуэкӀыпӀэмкӀи кхъухьэпӀэмкӀи щыпсэу хьэнэнейхэм япщхэми, 
амэрейхэм, хьетхэм, пэризейхэм, бгылъэхэм ис еусейхэм, 
Мызпэхь щӀыналъэм Хьэрмуныбг лъапэр зи псэупӀэ хъыуий­
хэм япщхэми я деж. 4 Хы Ӏуфэм Ӏулъ пшахъуэм хуэдэу зауэлӀ 
бжыгъэншэхэр, куэдыкӀей хъу шухэмрэ хьэкуэстыгухэмрэ* 
хэту, дзэшхуэу къызэщӀакъуэри къежьащ. 5 ИсрэӀилым зэре­
зэуэнум хуэхьэзыру зи къарур зэщӀэзыгъэуӀуа пщыхэм Меро­
мыпсым деж увыгъэ щащӀащ. 

6 ТХЬЭМ Йушэ жриӀащ: «Уащымышынэ абыхэм. Пщэдей 
мы зэманым ирихьэлӀэу ахэр псори укӀауэ Сэ ИсрэӀилым и 
ӀэмыщӀэ ислъхьэнущ. Яшхэм я хуэр зэпывупщӀиb, я хьэкуэ­
стыгухэр вгъэс». 

7  Йушэ и дзэр щӀыгъуу Меромыпс деж напӀэзыпӀэу 
къыщыкъуэкӀри абыхэм ятеуащ. 8 Ахэр ТХЬЭМ исрэӀилхэм 
я ӀэмыщӀэ ирилъхьащ. ИсрэӀилыдзэм бийхэр хагъащӀэри, 
зэтраукӀэурэ, Саидэрэ Мысрэптэмейрэ нэс, къуэкӀыпӀэмкӀэ Мыз­
пэхь тафэм нэс яхуащ. 9 ТХЬЭМ къыжриӀам тету, Йушэ абыхэм 
яшхэм я хуэр зэпригъэупщӀащ, я хьэкуэстыгухэр яригъэгъэсащ. 

a  11:2 Е: «Даур лъагапӀэхэм».
b  11:6 Шыхэр зауэм зыми къыщимыгъэсэбэпыфын щхьэкӀэ. А лъэхъэнэм езы 
исрэӀилхэм шы зэрахуэтэкъым.

10 А лъэхъэнэм пщыгъуэхэм нэхъыщхьэу щытар Хьэзурщ. 
Зэхэуэ нэужьым Йушэ и зауэлӀхэр и гъусэу къалэр иубыдри 
и тетри иукӀащ. 11 Псэ зыӀут зыри къамыгъанэу къалэдэсхэр 
ТХЬЭМ хуагъэкӀуэду джатэщхьэрыкӀуэ ящӀащ, езы къалэри 
ягъэсыжащ. 

12 Пщыгъуэу хъуар, япщхэри дэкӀуэу, Йушэ джатэщхьэрыкӀуэ 
ищӀащ. ТХЬЭМ и жыӀэщӀэ Мусэ зэриущиям тету, абы псо­
ри ТХЬЭМ хуигъэкӀуэдащ. 13 Йушэ игъэса Хьэзур нэмыщӀ 
Ӏуащхьэхэм тета къалэхэм исрэӀилхэм мафӀэ ирадзакъым. 14 А 
къалэхэм дэлъ хъугъуэфӀыгъуэхэри Ӏэщри исрэӀилхэм къащтащ, 
ауэ зы цӀыху псэууэ къагъэнакъым. 15 Арат ТХЬЭМ Мусэ 
унафэу хуищӀауэ щытар, езы Муси Йушэ и пщэ ирилъхьар. 
Ар Йушэ нэгъэсауэ игъэзэщӀащ. 

16 Апхуэдэ щӀыкӀэкӀэ Йушэ щӀыгу псор иубыдащ: ищхъэрэкӀи 
ипщэкӀи щыӀэ бгылъэхэмрэ бгы жьэгъухэмрэ, Нэджэб 
пшахъуэщӀыр зэрыщыту, Гуэшэн щӀыналъэр, Ӏурдын губгъуэр. 
17 Абы къизэуащ СэӀир щӀыналъэм къыпэщылъ Хьэлъкъ бгым 
щегъэжьауэ ливан тафэм щыӀэ Хьэрмуныбг лъапэм щыт Бэлэ­
джат къалэм нэсыху. А щӀыналъэхэм щытепщэхэри иубыдри 
зэтриукӀащ. 18 Йушэ абыхэм зэман кӀыхькӀэ езэуащ. 19 Джэ­
бэн дэс хъыуийхэм я закъуэт исрэӀилхэм зэгурыӀуэныгъэ 
къезыщӀылӀари, адрей лъэпкъхэр псори къазэуащ. 20 ИсрэӀилхэм 
щысхь ямыщӀэу ахэр ТХЬЭМ хуагъэкӀуэдын щхьэкӀэ Езы­
рат а лъэпкъхэм я гур быдэ ищӀу ерыщу зыгъэзэуар. А псор 
ТХЬЭМ Мусэ къыхуищӀа унафэм тету ящӀащ. 

21 Йушэ Хъэуран, Дыбир, Анэб щӀыпӀэхэм, ищхъэрэкӀи 
ипщэкӀи щыӀэ бгылъэхэм щыпсэу анакъхэриa я къалэхэри 
ТХЬЭМ хуигъэкӀуэдащ. 22 ИсрэӀилхэм къазэуа щӀыгухэм 
анакъхэм щыщу зыри къыщынакъым, ахэр къыщелар Джазэ, 
Джат, Ашдэд къалэхэрщ. 
a  11:21 Шынагъуэу ябж цӀыху лъагэ лъэпкъ.

23 Апхуэдэу, ТХЬЭМ Мусэ хуищӀа унафэм тету, Йушэ 
щӀыгухэр иубыдри исрэӀил лӀакъуэхэм тригуэшащ. Зауэр иухри, 
щӀым мамырыгъэ игъуэтыжащ. 

ЕПЩЫКӀУТӀАНЭ ӀЫХЬЭ 
ИсрэӀилхэм хагъэщӀа пщыхэр 

12 1 ИсрэӀил лъэпкъым Ӏурдын и къуэкӀыпӀэмкӀэ щылъ 
щӀыгур зыӀэригъэхьащ. Абыхэм яубыдат Ӏурдын губ­

гъуэм и къуэкӀыпӀэ лъэныкъуэри, Арнэн псыхъуэм щегъэжьауэ 
Хьэрмуныбгым нэсыху дэлъ щӀыгури. А щӀыгур яубыдын 
папщӀэ, абыхэм пщитӀ хагъэщӀат. 

2 А тӀум языр Хьэшбэн щыпсэуа амэреипщ Сихъуэнщ. Абы 
иӀыгъа щӀыналъэр, ДжылыӀэдейм и ныкъуэри хэту, Арнэн Ӏуфэм 
и нэпкъым тет Арэр къалэмрэ Арнэныкъуэм и кумрэ щегъэ­
жьауэ амонейхэм я гъунапкъэу щыт ЙабэкӀ псыхъуэм нэсырт. 
3 Абы къищынэмыщӀауэ, Сихъуэн иӀыгъащ Чынэрэт хыжьейм и 
къуэкӀыпӀэмкӀэ Хы Шыугъэм нэсыху щылъ Ӏурдын губгъуэри, 
Бэтхьэшэмэт къалэм и лъэныкъуэкӀи Пэсыдж бгы лъапэхэм 
ипщэӀуэкӀи къекӀуэкӀ щӀыгури. 

4 Апхуэдэуи Мусэрэ исрэӀилхэмрэ хагъэщӀат арэфейхэмa 
къащӀэнахэм ящыщу Аштэрэуэтрэ Едрейрэ щыпсэуа бэша­
ныпщ Ӏуэгъу. 5 Абы иӀыгъащ Хьэрмуныбгри, Сэлэч къалэри, 
джэшурейхэмрэ мэхъейхэмрэ я щӀыналъэхэм екӀуалӀэ Бэшанри. 
КъищынэмыщӀауэ, абы и ӀэмыщӀэ илъащ ДжылыӀэдейм и 
ныкъуэр, Хьэшбэн къалэм и тепщэ Сихъуэн и щӀыгухэм я 
гъунапкъэм нэс. 

6 ТХЬЭМ и жыӀэщӀэ Мусэ исрэӀил зауэлӀхэр и гъусэу ахэр 
зэтриукӀэри абыхэм я щӀыгухэр рэбилхэм, джадхэм, Минащ 
и лӀакъуэм и ныкъуэм яритат. 
a  12:4 Анэкъымхэм хуэдэу цӀыху лъагэ лъэпкъщ.

7 Йушэ, исрэӀилхэр щӀыгъуу, Ӏурдыныпсым и къухьэпӀэмкӀэ 
щыӀэ щӀыналъэхэм япщхэри хигъэщӀащ. Абыхэм яӀыгъащ ливан 
тафэм щыӀэ Бэлэджат къалэм щегъэжьауэ СэӀир щӀыналъэм 
къыпэщылъ Хьэлъкъ бгым нэс къыщылъ щӀыгур. Ар зэ­
рыщыту Йушэ исрэӀил лӀакъуэхэм ятригуэшащ. 8 Абы хы­
хьэрт бгылъэхэр, къухьэпӀэ бгы жьэгъухэр, Ӏурдын губгъуэр, 
къуэкӀыпӀэ бгы джабэхэр, пшахъуэщӀыр, абы хиубыдэ Нэ­
джэб щӀыпӀэр, – хьетхэм, амэрейхэм, хьэнэнейхэм, пэризейхэм, 
хъыуийхэм, еусейхэм ящӀхэр. 

9 Абыхэм япщхэр щытепщэу щыта къалэхэмрэ щӀыпӀэхэмрэ: 
Йэрыхъуэ, БэтӀэл пэгъунэгъу Ӏэят, 10 Ерусэлим, Хъэуран, 

11 Йармут, Лахъыш, 12 Ахьлэн, Джэзэр, 13 Дыбир, Джэдэр, 
14 Хъуэрымэ, Арэд, 15 Лиунэ, Адулам, 16 Макъдах, БэтӀэл, 
17 Тэпахъ, Хъыфыр, 18 Афэкъ, Шарон, 19 Мадон, Хьэзур, 
20 Щымрэнымрэн, Акъшап, 21 ТэӀэнэч, Мэджыдэ, 22 Къуэдыщэ, 
Къармэлым щӀэт ЙокънэӀэм, 23 Ныфэт-Даур и гъунэгъуу щыӀэ 
Даур, Джылджэл деж щыӀэa Хьэим, 24 Тырзей. 

Псори зэхэту пщыуэ щэщӀрэ зы хагъэщӀат. 

ЕПЩЫКӀУЩАНЭ ӀЫХЬЭ 
ИсрэӀилхэм къамызэуа щӀыгухэр 

13 1 Нун и къуэ Йушэ и ныбжьыр щыкӀуатэм, ТХЬЭМ 
къыжриӀащ: «Уэ жьы ухъуащ, уи гъащӀэ гъуэгур и 

кӀэм ноблагъэ, ауэ къэзэун хуейуэ щӀы куэд иджыри къонэ: 
2 Иджыри фылистейхэмрэ джэшурейхэмрэb я щӀыналъэхэр 

къэзэун хуейщ. 3 Хьэнэнейхэм иджыри яӀыгъщ Мысырым и 
къуэкӀыпӀэмкӀэ щыӀэ Шыхьэрыпсым щегъэжьауэ ищхъэрэмкӀэ 
a  12:23 Е «Джалил хыхьэ».
b  13:2 Фылистейхэм я хэгъэгум ипщэ-къуэкӀыпӀэмкӀэ къыщылъ щӀыналъэм щы­
псэу лъэпкъщ, 12:5-м зи гугъу ищӀ джэшурейхэракъым.

Акурэн и гъунапкъэхэм нэс дэлъ щӀыгур. Абы хеубыдэ фылис­
тей пщитхум я къалэхэри (Джазэ, Ашдэд, Ашкъэлэн, Джат, 
Акурэн), ипщэкӀэ щыӀэ ауийхэм я щӀыналъэхэри. 4 Иджыри 
убыдын хуейщ ищхъэрэкӀэ щыӀэ хьэнэнейхэм ящӀхэр зэрыщыту, 
Саидэ щӀыгум хыхьэ Ӏэры щегъэжьауэ Афэкъ къалэм нэс, амэ­
рейхэм я щӀыгум екӀуалӀэу. 5 ИщхъэрэкӀэ щыӀэ джыбылхэм я 
щӀыгухэри, къуэкӀыпӀэмкӀэ – зэры-Ливануи, Хьэрмуныбгым 
кӀэщӀэт Бэлэджат щегъэжьауэ Лэухьэмэт нэс дэлъ щӀыри къэ­
зэун хуейщ. 

6 ИсрэӀилхэм папщӀэ Сэ Езым ливан бгылъэхэм щегъэжьауэ 
Мысрэптэмей нэсыху щыпсэухэр, саидейхэри хэту, исхунущ. 
Си унафэм тету а щӀыгур ИсрэӀилым хухэхи, 7 лъэпкъым и 
лӀакъуибгъумрэ Минащ и лӀакъуэм и ныкъуэмрэ ятегуашэ». 

Ӏурдын и къуэкӀыпӀэмкӀэ щылъ щӀыр зэрагуэшар 

8 ТХЬЭМ и жыӀэщӀэ Мусэ Ӏурдын и къуэкӀыпӀэмкӀэ щылъ 
щӀыгур щигуэшым, Минащ и лӀакъуэм и адрей ныкъуэми, 
рэбилхэми, джадхэми щӀы Ӏыхьэ ялъигъэсат. 

9 Ар Арнэн Ӏуфэм и нэпкъым тет Арэр къалэмрэ къуэм дэс 
жылэмрэ щегъэжьауэ, Мэдэбэ и бгыщхьэ тафэр хиубыдэу, 
Дыбэн нэсырт. 10 КъищынэмыщӀауэ абы хыхьэрт Хьэшбэн щы­
тепщэу щыта амэреипщ Сихъуэн и къалэхэр псори, амонейхэм 
я гъунапкъэхэм нэсыху. 11 АдэкӀэ абы хыхьэрт ДжылыӀэдейр, 
джэшурейхэмрэ мэхъейхэмрэ я щӀыналъэр, Хьэрмуныбгыр, 
зэры-Бэшан хэгъэгуу* Сэлэч нэсыху – 12 Аштэрэуэтрэ Едрейрэ 
я тету щыта бэшаныпщ Ӏуэгъу и щӀыналъэхэр псори. (Ӏуэгъу и 
закъуэт арэфейхэм къащӀэнар) А пщыхэр Мусэ хигъащӀэри 
я щӀыгур иубыдат. 13 Ауэ исрэӀилхэм джэшурейхэмрэ мэхъей­
хэмрэ я щӀыналъэм ирахуатэкъым. Ахэр иджыри къыздэсым 
исрэӀилхэм я гъусэу мэпсэу. 

14 Мусэ щӀы Ӏыхьэ зримыту къэнар Лэбий и лӀакъуэ закъуэрщ. 
ТХЬЭМ Мусэ къызэрыжриӀащи, лэбийхэм Ӏыхьэ хуэхъур 
ТХЬЭМ, ИсрэӀилым и Тхьэм, шхын тыхь хуащӀыращ. 

Рэбил и лӀакъуэм къылъыса щӀы Ӏыхьэр 

15 Рэбил и лӀакъуэм хыхьэ лъэпкъхэм Мусэ щӀы Ӏыхьэу яри­
тар мыращ: 

16 Арнэн Ӏуфэм и нэпкъым тет Арэр къалэмрэ къуэм дэс 
жылэмрэ щегъэжьауэ Мэдэбэ бгыщхьэ тафэр зэрыщыту; 
17 Хьэшбэн щӀыналъэри абы хиубыдэу бгыщхьэ тафэм тет 
къалэхэри: Дыбэн, БэмэтбэӀэл, БэтбэӀэлмэӀун, 18 Йахьэз, 
Къэдэмэт, МыпэӀэт, 19 Къэрэтэим, Сибмэхь, къуэмкӀэ щыӀэ 
Ӏуащхьэм тет Сэрытшэхъыр, 20 БэтпэӀуэр; абы нэмыщӀ Пэсыдж, 
Бэтхьэшэмэт джабэхэр. 

21 Бгыщхьэ тафэм тет къалэхэм нэмыщӀ, Рэбил и лӀакъуэм 
къылъыса щӀыналъэхэм хиубыдэрт Хьэшбэн и тету щыта амэ­
реипщ Сихъуэн и ӀэмыщӀэ илъа ипщэщӀхэр зэрыщыту. Мусэ 
хигъэщӀащ ари, а щӀыгум щыпсэуа миданыпщхэри – Ауий, 
Арчэм, Зур, Хъур, Арбей сымэ. Ахэр псори Сихъуэн и дарэ­
гъут*. 22 Зауэм щаукӀахэм нэмыщӀ, тхьэгурымагъуэ БэлэӀэм, 
Бэур и къуэр, исрэӀилхэм джатэщхьэрыкӀуэ ящӀащ. 23 Рэбилхэм 
я гъунапкъэр Ӏурдыныпсым и Ӏуфэрат. 

А къалэхэмрэ абыхэм япэмыжыжьэу щыс жылэхэмрэ Рэбил 
и лӀакъуэм хыхьэ лъэпкъхэм трагуэшащ. 

Джад и лӀакъуэм къылъыса щӀы Ӏыхьэр 

24 Джад и лӀакъуэм хыхьэ лъэпкъхэм Мусэ Ӏыхьэ яхуищӀыгъар 
мыращ: 

25 Йазэр и щӀыр, ДжылыӀэдейм хыхьэ къалу хъуар, амонейхэм 
я щӀым и ныкъуэр, Арбэхь пэгъунэгъу Арэр нэсыху; 26-27 АдэкӀэ 

абыхэм къалъысат хьэшбэныпщ Сихъуэн и пщыгъуэм къыхэна 
ищхъэрэщӀхэр – Хьэшбэн щегъэжьауэ Арэмэхь-Мызпэхь­
рэ Бэтунымрэ нэс, Мухьэним щыщӀэдзауэ Дыбир и щӀыгум 
екӀуалӀэу. Абыхэм яритат Чынэрэт хыжьейм и ипщэ гъунэм 
нэсыху Ӏурдын губгъуэм и къуэкӀыпӀэмкӀэ щыӀэ Бэтхьэрэм, 
Бэтнымрэхь, Сэкъуэт, Дзэфэн къалэхэри. 

28 А къалэхэр, Ӏэгъуэблагъэхэм щыӀэ жылагъуэхэри хэту, 
джадхэм къалъысащ. 

Минащ и лӀакъуэм и ныкъуэм къылъыса щӀы 
Ӏыхьэр 

29 Минащ и лӀакъуэм и ныкъуэм хыхьэ лъэпкъхэм Мусэ яри­
тауэ щыта щӀыр мыращ: 

30 Мухьэним ищхъэрэкӀэ щылъ щӀыгум щыщӀэдзауэ Бэшан 
псор (Ӏуэгъу и пщыгъуэр), зэгуэр ЙаӀир Бэшан щиубыдауэ щы­
та къуажэ хыщӀри хэту; 31 ДжылыӀэд щӀыналъэм и ныкъуэри, 
Ӏуэгъу щытепщэу щыта Аштэрэуэт, Едрей къалэхэри Минащ 
и къуэ Мэхьир и лъэпкъым и ныкъуэм ялъысащ. 

32 Апхуэдэущ Мусэ щӀыр зэригуэшауэ щытар Йэрыхъуэ и 
къукӀыпӀэмкӀэ, Ӏурдыныпс адрыщӀкӀэ къыщылъ Мэуабей тафэм 
щитам. 33 Ауэ Лэбий и лӀакъуэм Мусэ щӀы Ӏыхьэ иритатэкъым. 
Абы Ӏыхьэу къалъысар, Мусэ зэражриӀамкӀэ, ТХЬЭРЩ, 
ИсрэӀилым и Тхьэрщ. 

ЕПЩЫКӀУПЛӀАНЭ ӀЫХЬЭ 
Ӏурдын и къухьэпӀэмкӀэ щыӀэ щӀыгухэр 

зэрагуэшар 

14 1-4  ТХЬЭМ Мусэ зэриущиям тету, Ӏурдын и 
къухьэпӀэмкӀэ щыӀэ Хьэнэней щӀыналъэр лӀакъуибгъурэ 

ныкъуэм трагуэшащ. Пхъэидзэр зыщӀар исрэӀил лӀакъуэхэм я 

нэхъыжьхэр, тхьэпщ Елизар, Нун и къуэ Йушэ сымэщ. Ӏурдын 
и къуэкӀыпӀэмкӀэ Мусэ лӀакъуитӀрэ ныкъуэмa щӀы Ӏыхьэ яритауэ 
щытат. Лэбий и лӀакъуэм щӀыгу къылъысакъым, ауэ щыпсэуну 
къалэхэмрэ я Ӏэщыр щагъэхъуну хъупӀэхэмрэ къыхухахащ. Ауэ 
Исуф лӀакъуитӀ – Минащрэ ЕфрэӀимрэ – къызэрытехъукӀам 
къыхэкӀыу, Ӏурдын и къухьэпӀэмкӀэ илъ щӀыгухэр лӀакъуибгъурэ 
ныкъуэмb къалъысырт. 5 Апхуэдэущ ИсрэӀилхэм, ТХЬЭМ Му­
сэ къызэрыжриӀам тету, щӀыгур зэрагуэшар. 

Хъэуран къалэр Хьэлэб зэрыратар 

6 ИсрэӀилхэр иджыри Джылджэл щыщыӀэм, Ехьудэ и 
лӀакъуэм щыщ цӀыхухэр Йушэ деж кӀуащ. Абыхэм яхэта чы­
назейхэм ящыщ Йофэн и къуэ Хьэлэб Йушэ зыхуигъэзащ: 
«Уэ бощӀэ ТХЬЭМ уэрэ сэрэ ттеухуауэ Тхьэм и цӀыху Мусэ 
КъуэдэсбэрнэӀ щыжриӀауэ щытар. 7 Сэ илъэс плӀыщӀ сыхъуу 
арат КъуэдэсбэрнэӀ сикӀыу щӀыгуаплъэ ТХЬЭМ и жыӀэщӀэ 
Мусэ сыщигъэкӀуам. Хъыбар пэж къыхуэсхьри сыкъэкӀуэжат, 
8 ауэ си гъусэу накӀуэу къэкӀуэжа си къуэшхэм ди лъэпкъыр 
ягъэшынащ. Си щхьэкӀэ ТХЬЭМ, си Тхьэм, сыхуэпэжащ. 
9 А махуэм Мусэ тхьэрыӀуэкӀэ сыкъигъэгугъат: “ГукӀи псэкӀи 
ТХЬЭМ, си Тхьэм, узэрыхуэпэжам папщӀэ уи лъэр зытеува 
щӀыгур уэрэ уи щӀэблэмрэ къыфлъысынущ”. 

10 ИсрэӀилыр пшахъуэщӀым щита зэманым Мусэ къритауэ 
щыта псалъэм тетыжу, нобэр къыздэсым ТХЬЭМ сегъэпсэу. 
Абы лъандэрэ илъэс плӀыщӀрэ тхурэ мэхъу. Иджыпсту си ныб­
жьыр илъэс пщӀейрэ тхурэ ирокъу, 11 икӀи Мусэ тӀасхъэщӀэх 
сыщигъэкӀуа махуэм хуэдабзэу сыбыдэщ, абы щыгъуэ сиӀа къа­
рум хуэдиз дыдэ иджыри сиӀэщ, зэхэуэм срихэтыну. 12 Аращи, 
а махуэм ТХЬЭМ зи гугъу ищӀауэ щыта бгылъэхэр къызэт. 
a  14:1-4 Минащ и лӀакъуэм и ныкъуэри хиубыдэу. Еплъ 12:6.
b  14:1-4 Минащ и лӀакъуэм и адрей ныкъуэр хиубыдэу.

Уэ езым зэхэпхауэ щытащ абыхэм анакъхэр зэрисыр, абыхэм 
я къалэхэр зэрыиныр, быдапӀэхэр зэраӀэр. Ауэ ТХЬЭР си 
гъусэмэ, зэрыжиӀам хуэдэу ахэр исхуфынущ». 

13 Тхьэм и нэфӀ щыхуэну Йушэ Хьэлэб хуэлъаӀуэри, Хъэуран 
къалэр къритащ. 14-15 ИпэкӀэ Хъэуран КъэрэтэрбэкӀэ еджэу 
щытащ; Ӏэрбэ анакъхэм нэхъ лъэщ дыдэу яхэта цӀыхут. Иджы 
къалэр чыназейхэм ящыщ Йофэн и къуэ Хьэлэб и ӀэмыщӀэ ира­
лъхьащ ТХЬЭМ, ИсрэӀилым и Тхьэм, зэрыхуэпэжам папщӀэ. 

Зауэр увыӀэри, щӀыгур мамыр хъужащ. 

ЕПЩЫКӀУТХУАНЭ ӀЫХЬЭ 
Ехьудэ и лӀакъуэм къылъыса щӀы Ӏыхьэр 

15 1-3 Ехьудэ и лӀакъуэм пхъэидзэкӀэ къылъыса щӀыгум 
и гъунапкъэр мы щӀыпӀэхэмрэ щӀыналъэхэмрэ 

ирикӀуэрт: 
Ипщэ гъунапкъэр: 

Хы Шыугъэм и ипщэ Ӏуфэм 
Ӏэкърэб лъагапӀэм 
Едумей хэгъэгум къыбгъурыт Зын пшахъуэщӀым 
КъуэдэсбэрнэӀ къалэм 
Хьэзырун къалэм 
Адар къалэм 
Къэркъа къалэм 
4 Азмэн къалэм 
Мысыр гъунапкъэм деж щыӀэ псыхъуэм ирикӀуэу 
ЩӀыкурытыхым нэсыху; 

5 КъуэкӀыпӀэ гъунапкъэр: 
Хы Шыугъэм Ӏуфэм 
Ӏурдын хым щыхэлъэдэжым; 

Ищхъэрэ гъунапкъэр: 
Ӏурдын хым щыхэлъэдэжым 

6 Бэтхъуэлахь къалэм 
Бэтарэбей къалэм ищхъэрэкӀэ 
Рэбил къытехъукӀыжа Бохьэн и мывэшхуэм 
7 Ахъуэрыкъуэмa 
Дыбир къалэм 
псыежэхым ипщэкӀэ щыӀэ, Адэмым дэкӀыпӀэм 
къыпэщылъ Джылджэл къалэм 
Аншэмэш псынащхьэм 
Аргуэл псынащхьэм 
8 еусей къалэм (Ерусэлим) ипщэкӀэ щыӀэ ХьинэмкӀэ 
зэджэ къуэм 
Арэфэкъуэм ищхъэрэмкӀэ хуэзэу Хьинэмыкъуэм и 
къухьэпӀэмкӀэ щыӀэ бгыщхьэм 
9 Напэтыхь псы къыщӀэжыпӀэм 
Ефрэн бгылъэм ит къалэхэм 
БэӀэлэхь (иджырей Къэрэтэрам) къалэм 
10 БэӀэлэхь и къухьэпӀэмкӀэ щыт СэӀир бгым 
Йэрам бгым и ищхъэрэ джабэм (КъэсэлӀын къалэм) 
Бэтшэмэш къалэм 
Тэминэ къалэм 
11 Акурэн къалэм ищхъэрабгъумкӀэ 
Шыкърын къалэм 
БэӀэлэхь бгым 
ЙабнэӀил къалэм 
ЩӀыкурытыхым; 

12 КъухьэпӀэ гъунапкъэр: 
ЩӀыкурытых Ӏуфэм ирикӀуэрт. 

Апхуэдэт Ехьудэ и лӀакъуэм хыхьэ лъэпкъхэм трагуэша 
щӀым и гъунапкъэхэр. 

13 ТХЬЭМ къыхуищӀа унафэм тету, Йушэ Ехьудэ и лӀакъуэм 
и щӀыгум щыщ Ӏыхьэ Хьэлэб къритащ. Абы къылъысар 

a  15:7 7:24-м зи гугъу щищӀ Ахъуэрыкъуэрауэ къыщӀэкӀынукъым.

Къэрэтэрбэ (Хъэуран) къалэрщ. (Ӏэрбэ Анакъ и адэжь­
хэм щыщт). 14 Хьэлэб Хъэуран къалэм къыдихуащ Анакъ 
къытехъукӀыжа Шэшай, Ахъиймэн, Тэлмай сымэ, я лъэпкъхэри 
щӀыгъуу. 15 Абы къикӀри ар дыбирдэсхэм ятеуащ. ИпэкӀэ а къа­
лэм зэреджэу щытар Къэрэтсэфэрщ. 16 Хьэлэб игъэхъыбаращ: 
«Къэрэтсэфэр къалэм теуэу ар къэзыщтэфым сипхъу Ӏэхъса 
щхьэгъусэу естынущ», – жиӀэри. 

17 Хьэлэб и къуэшa Чыназ и къуэ ӀэтнэӀил къалэр иубыдати, 
Хьэлэб ипхъу Ӏэхъса абы щхьэгъусэу иритащ. 

18 Зы махуэ гуэрым Ӏэхъса и дыщым кӀуэжащ. Абы ӀэтнэӀил 
хуит зыкъригъэщӀащ и адэм щӀы Ӏыхьэ щхьэкӀэ елъэӀуну. Къэ­
сыжу шыдым къепсыха Ӏэхъса и адэр къеупщӀащ: «Сытым 
укъытхуихьыжа, си хъыджэбз?» – жиӀэри. 

19 «Уи нэфӀ къысщыхуи, си адэ, – къригъэжьащ Ӏэхъса, – 
Нэджэб пшахъуэщӀым сыщыпсэун хуейуэ лӀы сыщептакӀэ, 
псынэхэри къызэтыж». 

Хьэлэб и пхъум и лъэӀур хуигъэзащӀэри, Ипщэ псынэри 
Ищхъэрэ псынэри иритащ. 

20 Мис Ехьудэ и лӀакъуэм хыхьэ лъэпкъхэм къалъыса щӀыгур: 
21 ИпщэкӀэ Едумей и гъунапкъэхэм пэгъунэгъуу щагуэша 

щӀыналъэм хыхьэрт: 
Къэбдзэл, Едэр, Йагъур, 22 Къинахь, Дымнахь, Адэхъ, 

23 Къуэдыщэ, Хьэзур, Ӏытнан, 24 Зиф, ТӀэлэм, Бэулэт, 25 Хьэзур-
Хъэдыхь, Къэрэтэхьэзырун (иджырей Хьэзур), 26 Амэм, 
ЩымаӀ, Мулэд, 27 Хьэзэргъэдэхь, Хьэшмэн, Бэтпэлэт, 
28 ХьэзэршуӀэл, Бэрщабэ, Бзитыхь, 29 БэӀэлэхь, Ӏимэ, Асэм, 
30 Алътэлэд, Къэсыл, Хъуэрымэ, 31 Зычлъэгу, Мыдмэнэхь, 
Сынэсанэхь, 32 ЛэботӀ, Шылъхъым, Ӏэин, Армун сымэ. Псори 

a  15:17 «Хьэлэб и къуэш» жыхуиӀэр Чыназрэ ӀэтнэӀилрэ зэхьэлӀар хэтми пасэрей 
журтыбзэкӀэ тха Ӏэрытххэм гурыӀуэгъуэу щыткъым.

зэхэту къалэ тӀощӀрэ бгъурэ я Ӏэгъуэблагъэхэм щыс жылагъуэ­
хэри щӀыгъужу ехьудейхэм иратащ. 

33 КъухьэпӀэ бгы жьэгъухэм ищхъэрэкӀэ щагуэша щӀыналъэмa 
хыхьэрт: 

АщтэӀэл, Зорэ, Ӏэщныхь, 34 Занэуэхъу, Анджэным, Тэпахъ, 
Ӏенам, 35 Йармут, Адулам, Сэхэу, АзэкӀыхь, 36 ШэӀэраим, 
АдитӀым, Джэдэрахъ (е ДжэдэрэфӀым)b – къалэу пщыкӀуплӀрэ 
абыхэм я Ӏэгъуэблагъэхэм щыс жылагъуэхэмрэ. 

37 КъухьэпӀэ бгы жьэгъухэм ипщэкӀэ щагуэша щӀыналъэм 
хыхьэртc: 

ЦӀынэн, Хъэджыхь, Мыдджэлгъэд, 38 ДылӀэун, Мызпэхь, 
ЙокътэӀил, 39 Лахъыш, Бозкъат, Ахьлэн, 40 Къэбын, Лъахъмэс, 
КъытлӀыш, 41 Джэдырыт, Бэдэгъуэн, НэӀэмэ, Макъдах – къа­
лэу пщыкӀухрэ абыхэм я Ӏэгъуэблагъэхэм щыӀэ жылагъуэхэмрэ. 

42 КъухьэпӀэ бгы жьэгъухэм я кум хуэзэу щагуэша щӀыналъэм 
хыхьэртd: 

Лиунэ, Ӏэтэр, Ашан, 43 Етыхь, Ӏэщныхь, НэцӀыб, 44 ЧэӀил, 
АкӀэзибэ, Мэрэш – къалибгъурэ абыхэм я Ӏэгъуэблагъэхэм 
щыс жылагъуэхэмрэ. 

45 КъыкӀэлъыкӀуэ щӀыналъэр хы Ӏуфэм къыщылът. Абы мы 
къалэхэр хыхьэртe: 

Акурэн, абы и Ӏэгъуэблагъэхэм щыӀэ къуажэхэри хэту; 
46  Акурэн и къухьэпӀэмкӀэ – Ашдэд пэгъунэгъуу щыӀэ 

a  15:33 ищхъэрэкӀэ щагуэша щӀыналъэм Мы псалъэхэр пасэрей журтыбзэкӀэ 
тха Ӏэрытххэм хэткъым.
b  15:36 Джэдэрахъ (е ДжэдэрэфӀым) Е: «Джэдэрахърэ ДжэдэрэфӀымрэ».
c  15:37 КъухьэпӀэ бгы жьэгъухэм ипщэкӀэ щагуэша щӀыналъэм хыхьэрт Мы 
псалъэхэр пасэрей журтыбзэкӀэ тха Ӏэрытххэм хэткъым.
d  15:42 КъухьэпӀэ бгы жьэгъухэм я кум хуэзэу щагуэша щӀыналъэм хыхьэрт 
Мы псалъэхэр пасэрей журтыбзэкӀэ тха Ӏэрытххэм хэткъым.
e  15:45 КъыкӀэлъыкӀуэ щӀыналъэр хы Ӏуфэм къыщылът. Абы мы къалэхэр хы­
хьэрт Мы псалъэхэр пасэрей журтыбзэкӀэ тха Ӏэрытххэм хэткъым.

къалэхэри гъунэгъуу щыс жылагъуэхэри; 47 Езы Ашдэд, абы 
и Ӏуэгъуэблагъэхэм щыӀэ жылагъуэхэри хэту; Джазэ, абы пэ­
гъунэгъуу щыс жылагъуэхэри хэту, Мысыр гъунапкъэм деж 
щыӀэ псыхъуэми ЩӀыкурытых Ӏуфэми нэсыху. 

48 КъыкӀэлъыкӀуэ щӀыналъэхэр бгылъэхэм щыӀэт. Япэм 
хыхьэрт: 

Щамыр, Йатыр, Сэхэу, 49 Дэныхь, Къэрэтсан (иджырей 
Дыбир), 50 Анэб, АштӀымыхь, Аним, 51 Гуэшэн, ХъуэлӀын, 
Джылэу – къалэу пщыкӀузрэ абыхэм я Ӏэгъуэблагъэхэм щыӀэ 
жылагъуэхэмрэ. 

52 КъыкӀэлъыкӀуэм хыхьэрт: 
Рэбахь, Думэхь, Ӏэшан, 53 Йаным, Бэтэпахъ, Афэкъэхь, 

54 Хъумэтыхь, Къэрэтэрбэ (иджырей Хъэуран), Цыджэр – 
къалибгъурэ абыхэм я Ӏэгъуэблагъэхэм ис жылагъуэхэмрэ. 

55 Иджыри зы щӀыналъэм хыхьэрт: 
Мэуан, Къармэл, Зиф, ЙутӀахь, 56 ИзрэӀэл, ЙокъдэӀэм, 

Занэуэхъу, 57 Къаин, Джыбэхь, Тэминэ – къалипщӀрэ абы­
хэм Ӏэшэлъашэхэм ис жылэхэмрэ. 

58 КъыкӀэлъыкӀуэм хыхьэрт: 
Хъалхъул, Бэтзур, Джэдыр, 59 МаӀэрэт, Бэтэнэуэт, Елъты­

къуэн – къалихрэ абыхэм я Ӏэгъуэблагъэхэм щыӀэ жылэхэмрэ. 
НэгъуэщӀ щӀыналъэм хыхьэрт:a 
ТӀакъуэ, ЕфэрэфӀ (Бэтлахьым), ПэӀуэр, Етэм, Къулэн, 

ТӀытӀэм, Щорэщ, Къарым, Джэлым, БэтӀэр, Мына­
хъыт – псори зэхэту къалэ пщыкӀузрэ абыхэм я Ӏэшэлъашэхэм 
ис жылагъуэхэмрэ. 

60 Иджыри зы щӀыналъэм хыхьэрт: 

a  15:59 Мы ягуэша щӀыналъэм хыхьэ къалэхэр къыщрабжэкӀыр пасэрей 
алыджыбзэкӀэ тха Ӏэрытххэрщ. Пасэрей журтыбзэ Ӏэрытххэр къизытхыкӀыжахэм 
ящыщ гуэрым дигъэхуауэ къыщӀэкӀынщ.

КъэрэтбэӀэл (Къэрэтэрам), Арбэхь – къалитӀрэ абыхэм я 
Ӏэгъуэблагъэхэм ис жылэхэмрэ. 

61 Иужьрей щӀыналъэр пшахъуэщӀым хуэзэт, Хы Шыугъэм 
и Ӏуфэм къыщылът. Абы хыхьэрт мы къалэхэр: 

Бэтарэбей, Мидин, Сыкъакъэхь, 62 Ныбшэн, Ӏырхьэмылэхъ, 
Ангъэдий – къалихрэ абыхэм я Ӏэгъуэблагъэхэм ис 
жылагъуэхэмрэ. 

63 Ерусэлим щыпсэу еусейхэр ехьудейхэм дамыхужыфауэ 
иджыри къыздэсым Ехьудэ къытехъукӀыжахэм я гъусэу абы 
щопсэу. 

ЕПЩЫКӀУХАНЭ ӀЫХЬЭ 
ЕфрэӀимхэмрэ минащхэмрэ къалъыса щӀыгур 

16 1 Исуф къытехъукӀыжахэм пхъэидзэкӀэ къалъыса 
щӀыгум и ипщэ гъунапкъэр Ӏурдын пэмыжыжьэу, 

Йэрыхъуэ пэгъунэгъуу къыщӀэж псынэм и къуэкӀыпӀэмкӀэ 
къыщыщӀидзэрти пшахъуэщӀым иту БэтӀэл бгылъэхэм нэсырт. 
2 Абы икӀырти ар ЛузкӀэ кӀуэрт, аркъыхэм я щӀыналъэу щыт 
Атэрэт къалэм нэсырт, 3 адэкӀэ къухьэпӀэмкӀэ игъазэрт, Бэт­
хъуран ИщхъэрэмкӀэ афлъэтхэм ящӀхэмкӀэ ехырт, Джэзэр 
къалэм нэсырти, хым деж щиухырт. 

4 Арат Исуф и къуэхэу Минащрэ ЕфрэӀимрэ къатехъукӀыжахэм 
я щӀыгухэр. 

ЕфрэӀим и лӀакъуэм ирата щӀыгур 

5 Мис ЕфрэӀим и лӀакъуэм хыхьэ лъэпкъхэм къалъыса щӀыгур: 
Абыхэм ирата щӀы Ӏыхьэм и ипщэ гъунапкъэр ӀэтрэтӀэдыр и 

къуэкӀыпӀэмкӀэ къыщыщӀидзэрти Бэтхъуран Ипщэм нэсырти, 
6 хы Ӏуфэм деж щиухырт. ИщхъэрэкӀэ Мыкъмэтат щегъэжьа­
уэ гъунапкъэм къуэкӀыпӀэмкӀэ ТэнахъшылохькӀэ зигъазэрти, 

адэкӀэ Йаныхъу къалэм нэсырт. 7 КъуэкӀыпӀэ гъунапкъэр Йа­
ныхъу щыщӀэдзауэ АтэрэткӀэ, НыӀэрыхькӀэ макӀуэ, Йэрыхъуэ 
гуохьэри Ӏурдын хуозэж. 8 Ищхъэрэ гъунапкъэр Мыкъмэтат 
и ипщэрабгъукӀэ щыӀэ Тэпахъ деж щегъэжьауэ къухьэпӀэмкӀэ 
Къэнахьыпсым нэсырти хы Ӏуфэм екӀуэлӀэжырт. ЩӀыуэ 
ЕфрэӀим и лӀакъуэхэм къалъысар аращ. 9 Абы иджыри хы­
хьэрт минащхэм я щӀыгухэм къыхагъэкӀа къалэхэмрэ абыхэм 
я Ӏэгъуэблагъэхэм ис жылагъуэхэмрэ. 

10 ЕфрэӀимхэм Джэзэр дэс хьэнэнейхэр къыдахуакъым; ахэр 
щхьэхуимыту яӀыгъми, нобэр къыздэсым ефрэӀимхэм яхэсу 
мэпсэу. 

ЕПЩЫКӀУБЛАНЭ ӀЫХЬЭ 
КъухьэпӀэмкӀэ щыӀэ щӀыгухэм щыщу Минащ и 

лӀакъуэм иратар 

17 1 Исуф и щыпэлъху Минащ и лӀакъуэми пхъэидзэкӀэ 
щӀы къылъагъэсащ. ДжылыӀэдхэр къызытехъукӀыжа 

Минащ и щыпэлъху Мэхьир ДжылыӀэдейрэ Бэшанрэ иратащ, 
мэхьирхэм зауэлӀ хахуэу зыкъагъэлъэгъуати. 2 Минащ и 
лӀакъуэм хыхьэ адрей лъэпкъхэм – Абэзэр, ХьэлэкӀ, АсрэӀил, 
Шэчэм, Хъыфыр, Шэмыдэ сымэ – Ӏурдын и къухьэпӀэ 
лъэныкъуэмкӀэщ щӀыгу щратар. А лъэпкъхэм ящыщщ щӀы 
Ӏыхьэ зылъыса цӀыхухъухэр. 

3 Минащ и къуэрылъху ДжылыӀэд ХъыфыркӀэ еджэу къуэ 
иӀат. Абы и къуэ Зэлфэхьэд къуэ иӀэтэкъым, и бынхэр пхъу 
защӀэт – Мэлэхь, НуӀэху, Хулэхь, Милэч, Тырзей сымэ. 
4 Ахэр тхьэпщ Елизар, Нун и къуэ Йушэ, лъэпкъым и пашэ­
хэм я деж кӀуэри: «ТХЬЭМ Мусэ унафэ хуищӀат ди лӀакъуэм 
и цӀыхухъухэм хухаха щӀыгум щыщ дэри къыдитыну» – жаӀэу 
зыхуагъэзащ. 

ИкӀи Йушэ, ТХЬЭМ и псалъэм тету, абыхэм я адэ къуэш­
хэм къалъыса щӀы Ӏыхьэм хуэдэ зэшыпхъухэми яритащ. 
5-6 Апхуэдэу, цӀыхубзхэм иратари хэту, Ӏурдын и къуэкӀыпӀэмкӀэ 
щыӀэ ДжылыӀэдейрэ Бэшанрэ нэмыщӀ, Минащ и лӀакъуэм щӀы 
Ӏыхьэу пщӀы къылъысащ. ДжылыӀэдейр Минащ и лӀакъуэм 
къытехъукӀа адрей цӀыхухъухэм яй хъуащ. 

7 Минащхэм къухьэпӀэмкӀэ щаӀэ щӀым Ащир и лӀакъуэм и 
щӀыналъэмрэ Шэчэм къалэм и гупэмкӀэ къыщылъ Мыкъмэ­
татрэ я кум зыщиубгъуат. Я гъунапкъэхэр абдежым щегъэжьа­
уэ ипщэкӀэ Антэпахъ нэс кӀуэрт. 8 (Тэпахъ и Ӏэгъуэблагъэхэр 
минащхэм къалъысащ, ауэ гъунапкъэм тет езы Тэпахъ 
къалэр ефрэӀимхэм къаӀэрыхьащ). 9  АдэкӀэ гъунапкъэм 
КъэнахьыпсымкӀэ иригъэзыхырт, минащхэм я щӀыналъэхэм 
псым ищхъэрабгъумкӀэ ирикӀуэрти, хы Ӏуфэм деж щиухырт. 
АбыкӀэ щыӀэ къалэхэм языныкъуэхэр ефрэӀимхэм яйт. 10 Къэна­
хьыпсым ипщэкӀэ илъ щӀыгур ефрэӀимхэм, ищхъэрэкӀэ щыӀэр – 
минащхэм яйт. Минащхэм я щӀыр хы Ӏуфэм щыщӀидзэрти, 
ищхъэрэкӀэ Ащир нэсырт, къуэкӀыпӀэмкӀэ Ищэхъар деж 
щиухырт. 

11 Ищэхъар, Ащир щӀыналъэхэм хыхьэу Минащ и лӀакъуэм 
иӀыгът Бэтшан, ЕблэӀэм, Даур, Андор, ТэӀэнэч, Мэджыдэ 
къалэхэр, абыхэм и Ӏэгъуэблагъэхэм щыӀэ жылагъуэхэри 
щӀыгъуу (ещанэр Ныфэтщa). 

12 Минащхэм а къалэхэр къазэуфатэкъыми, абыхэм хьэнэ­
нейхэр къыдэнауэ дэст. 13 Иужьым, исрэӀилхэм я лъэкӀыныгъэм 
щыхэхъуам, хьэнэнейхэр щхьэхуимыт ящӀащ, ауэ хэгъэгум 
ирахуакъым. 

a  17:11 Мыр зэхьэлӀар кърабжэкӀ щӀыпӀэхэм ещанэу хэт Дэуэрыра хъунщ. Еплъ 
11:2-м хэт Ныфэт-Даур.

ЕфрэӀимхэмрэ минащхэмрэ щӀыгу нэхъыбэ 
къратыну зэрыщӀэлъэӀуар 

14 Зэгуэрым Исуф къытехъукӀыжахэм Йушэ зыхуагъэзащ: 
«Дэ дылъэпкъышхуэщ икӀи ТХЬЭМ и нэфӀ къытщыхуащ. 
Ауэ уэ къытлъыбгъэсар зы щӀы Ӏыхьэ къудейщ», – жаӀэри. 

15 «ЕфрэӀим бгылъэхэр къывэмэщӀэкӀыу апхуэдэу куэд 
фыщыхъукӀэ, – яритащ абыхэм жэуап Йушэ, – пэризейхэмрэ 
арэфейхэмрэ я хэкум щыӀэ мэзхэр къэвгъэкъабзэ». 

16 Исуф къытехъукӀахэм жэуап къатащ: «Пэжщ, бгылъэхэр 
къыдомэщӀэкӀ, ауэ тафэр дубыдыфынукъым. Абы – Бэтшани, 
абы и Ӏэшэлъашэхэми, ИзрэӀэл тафэми – щыпсэу хьэнэнейхэм 
гъущӀ хьэкуэстыгухэр* я мащӀэкъым». 

17 Абы щыгъуэм, ефрэӀимхэмрэ минащхэмрэ игъэгушхуэу, 
Йушэ жиӀащ: «Фэ куэд фохъу икӀи фылъэщщ. Къыфлъы­
сынур зы щӀы Ӏыхьэ закъуэкъым. 18 Мэз защӀэ бгылъэхэри 
фыфеинущ, вгъэкъабзэ закъуэ. Хьэнэнейхэм гъущӀ хьэкуэ­
стыгухэр яӀэми, ахэр лъэщми, тафэри фыфеинущ – фэ ахэр я 
хэгъэгум ифхунущ». 

ЕПЩЫКӀУИЯНЭ ӀЫХЬЭ 
Къэна щӀыгухэр зэрагуэшар 

18 1 ИсрэӀил жылагъуэр Шылэуa щызэхуэсри, абы 
ТхьэӀущӀапӀэ Шэтырыр* ЛъапӀэ щагъэуващ. Хэгъэ­

гур зэрыщыту яубыдат, 2 ауэ исрэӀил лӀакъуиблым иджыри щӀы 
Ӏыхьэ къалъысатэкъым. 

3 Йушэ исрэӀилхэм захуигъэзащ: «ФыкӀуэу фи ТХЬЭМ, фи 
адэжьхэм я Тхьэм, къывита щӀыр зыӀэрывмыгъэхьэу иджыри 

a  18:1 Шылэу къалэр абы щыгъуэ исрэӀилхэм я дин зэхуэсыпӀэу, тхьэлъэӀупӀэу 
щытащ. 

куэдрэ фыщысыну? 4 ЛӀакъуэ къэс цӀыху щырыщ къыхэфш. 
Сэ ахэр згъэкӀуэнурэ а щӀыгур къезгъэплъыхьынущ, ар зэ­
рыбгуэш хъуну щӀыкӀэр нахуэ хъун щхьэкӀэ. 5 ЩӀыр Ӏыхьиблу 
вгуэш. Ехьудейхэр ипщэкӀэ щаӀыгъ щӀым къыщренэ, Исуф 
къытехъукӀахэм ищхъэрэщӀыр къахуренэ. 6 Фэ япэщӀыкӀэ 
щӀы къэнар зыхуэдэр къэфхути, ар Ӏыхьиблу вгуэш. ИтӀанэ 
сэ ТХЬЭМ, ди Тхьэм, и пащхьэм ситу пхъэидзэкӀэ щӀыр 
фтезугуэшэнущ. 7 Ауэ лэбийхэр щӀыншэу къэнэнущ. Абы­
хэм я къалэныр – тхьэпщ хьэкъыр ехьэкӀынырщ. Джадхэм, 
рэбилхэм, Минащ и лӀакъуэм и ныкъуэм ТХЬЭМ и жыӀэщӀэ 
Мусэ яритауэ Ӏурдын и къуэкӀыпӀэмкӀэ щӀыгу щаӀэщ». 

8 ЦӀыху къыхахахэр гъуэгу щытеувэм, Йушэ абыхэм уна­
фэ яхуищӀащ: «ЩӀыгур зэрыщыту къызэхэфкӀухьи зыхуэдэр 
зэвгъащӀэ. ИтӀанэ си деж къэвгъэзэж. Шылэу деж, ТХЬЭМ 
и пащхьэм ситу, фэр папщӀэ пхъэидзэ щысщӀынущ». 

9 Ахэр кӀуэри, щӀыгур зэрыщыту къызэхакӀухьащ, къалэ­
хэмрэ щӀыналъэхэмрэ блыуэ бгуэш зэрыхъунур зэрыт тхы­
лъыр яӀыгъыу Шылэу дэс Йушэ деж къагъэзэжащ. 10 Йушэ 
ТХЬЭМ и пащхьэм иту пхъэидзэ ищӀри къэна лӀакъуэхэм 
щӀыгур ятригуэшащ. 

Бенамин и лӀакъуэм къылъыса щӀыгур 

11  Япэ зи пхъэ къикӀар Бенамин и лӀакъуэм хыхьэ 
лъэпкъхэращ. Абыхэм къалъысар Ехьудэ и лӀакъуэмрэ Исуф 
къытехъукӀахэмрэ я Ӏыхьэм яку дэлъа щӀыр аращ. 

12  ИщхъэрэкӀэ абы и гъунапкъэр Ӏурдыныпсым 
къыщыщӀидзэрти, джабэм декӀуэкӀыурэ Йэрыхъуэ ищхъэрэкӀэ 
бгылъэхэмкӀэ игъазэрти, Бэтэун пшахъуэщӀым нэсырт. 13 Абдеж 
щегъэжьауэ абы Луз (иджырей БэтӀэл) ипщэкӀэ щыӀэ джабэмкӀэ 
иунэтӀырти, Бэтхъуран Ищхъэрэм ипщэкӀэ щыӀэ бгым къы­
бгъурыт ӀэтрэтӀэдыр къалэмкӀэ ехырт. 



49

Йушэ  18

14 КъухьэпӀэ гъунапкъэр Бэтхъуран и гупэмкӀэ къыщыт 
Ӏуащхьэм щыщӀидзэрт, ипщэкӀэ игъазэрти, ехьудейхэм я къа­
лэ КъэрэтбэӀэл (иджырей Къэрэтэрам) деж щиухырт. 

15 Ипщэ гъунапкъэр Къэрэтэрам щегъэжьауэ къухьэпӀэмкӀэ 
къалэм и Ӏэшэлъашэхэм блэкӀти къуэкӀыпӀэмкӀэ кӀуэрт, Напэ­
тыхь псы къыщӀэжыпӀэм нэсыху. 16 ИтӀанэ гъунапкъэр Арэфэ­
къуэм ищхъэрэкӀэ Хьинэмыкъуэм къыпэщылъ бгым и лъапэмкӀэ 
ехырт, Хьинэмыкъуэм еусейхэм я къалэ (Ерусэлим) ипщэ джа­
бэм кӀэрыту Аргуэл псынащхьэмкӀэ иригъэзыхырт. 17 АдэкӀэ 
гъунапкъэм ищхъэрэкӀэ игъэшырти, Аншэмэш псынащхьэмкӀэ, 
Адэмым дэкӀыпӀэм къыпэщылъ ДжэлыуэткӀэ кӀуэрти Рэбил и 
къуэ Бохьэн и мывэшхуэмкӀи иригъэзыхырт. 18 Ар Ӏурдын губ­
гъуэм къыпэщылъ джабэм ищхъэрэкӀэ нэсырти тафэм техьэрт. 
19 ИтӀанэ гъунапкъэр Бэтхъуэлахь джабэм ищхъэрэкӀэ кӀэрыту 
кӀуэрти, Хы Шыугъэм Ӏурдын щыхэлъадэм деж нэсырт. Арат 
ипщэ гъунапкъэ хъужыр. 

20 КъуэкӀыпӀэмкӀэ гъунапкъэ хъур Ӏурдынт. 
А щӀыгурщ Бенамин и лӀакъуэм хыхьэ лъэпкъхэм къалъысар. 
21 Бенамин и лӀакъуэм хыхьэ лъэпкъхэм я ӀэмыщӀэ илъа 

къалэхэр: 
Йэрыхъуэ, Бэтхъуэлахь, АмэкъыцӀыцӀ, 22 Бэтарэбей, 

Цымэрам, БэтӀэл, 23 Аум, Пэрыхь, Ӏуфыр, 24 Къыпэрхьэмэн, 
Ӏупынэ, Джыбэхь – къалэу пщыкӀутӀрэ абыхэм япэмыжыжьэу 
щыс жылагъуэхэмрэ бенаминхэм иратащ. 

25 Абы къищынэмыщӀауэ, абыхэм яӀыгъащ Джэбэн, Арэмэхь, 
Бэурэт, 26 Мэзпыхь, Чэфырэ, Мэзыхь, 27 Арчэм, Арпыл, 
Тэрылыхь, 28 Зилэ, Хьэлэф, еусей къалэ (Ерусэлим), Джыбэхь, 
Къэрэтэрамa – къалэ пщыкӀуплӀрэ абыхэм я Ӏэгъуэблагъэхэм 
щыӀэ жылагъуэхэмрэ. 
a  18:28 Пасэрей алыджыбзэкӀэ тха Ӏэрытххэм зэритыр апхуэдэущ. Пасэрей 
журтыбзэкӀэ тха Ӏэрытххэм къыщыкӀуэ псалъэр «Къэрэт»-щ.

Аращ Бенамин и лӀакъуэм хыхьэ лъэпкъхэм къалъыса 
щӀыгур. 

ЕПЩЫКӀУБГЪУАНЭ ӀЫХЬЭ 
Шамхьун и лӀакъуэм къылъыса щӀыгур 

19 1 ЕтӀуанэу зи пхъэ къикӀар Шамхьун и лӀакъуэм 
хыхьэ лъэпкъхэрщ. Абыхэм къалъысар ехьудейхэм 

ящӀыналъэм и кум хуэзэ Ӏыхьэрщ. 2 Абы хыхьэрт: 
Бэрщабэ, Щабэa, Мулэд, 3 ХьэзыршуӀэл, Балахь, Асэм, 

4 Алътэлэд, Бэтул, Хъуэрымэ, 5 Зычлъэгу, Бэтмэракъбэт, 
Хьэзэрэсахь, 6 БэтлъабэӀуэт, Шэухъуэн – къалэ пщыкӀущрэ 
абыхэм я Ӏэгъуэблагъэхэм ис жылагъуэхэмрэ Шамхьун и 
лӀакъуэм иратащ. 

7 Абыхэм къадэкӀуэрт Ӏэин, Армун, Ӏэтэр, Ашан къалиплӀри 
абыхэм япэгъунэгъуу щыс жылагъуэхэри. 8 Шамхьунхэм ап­
хуэдэуи яӀыгъащ а къалэхэм я Ӏэгъуэблагъэхэм щегъэжьауэ 
БэӀэлэтбэр (Ипщэ Арэмэхь) нэс ис жылэхэр. 

Аращ Шамхьун и лӀакъуэм хыхьэ лъэпкъхэм щӀыгуу 
къалъысар. 9 Ехьудейхэм къалъыса щӀыгур зэрыиныӀуэрат, 
абыхэм я щӀы Ӏыхьэм кыпачу шамхьунхэм щӀратар. Апхуэдэ 
щӀыкӀэкӀэ шамхьунхэм ехьудейхэм я щӀыгум и кум хуэзэ щӀы 
къалъысащ. 

Заблун и лӀакъуэм къылъыса щӀыгур 

10 Ещанэу пхъэидзэ ящӀри, Заблун и лӀакъуэм хыхьэ лъэпкъ­
хэм щӀыгу иратащ. 

a  19:2 Пасэрей журтыбзэ Ӏэрытххэр къизытхыкӀыжахэм ящыщ гуэрым и 
щыуагъэкӀэ къыхыхьауэ арагъэнщ. Къалэхэм я бжыгъэр 13 зэрыхъур еханэ 
едзыгъуэм щызэбгъэпщэфынущ.

Абыхэм къалъыса щӀы Ӏыхьэм и гъунапкъэр Сарид деж 
щыщӀидзэрт. 11 Ар къухьэпӀэмкӀэ Мэрэлыхь нэсырт, Дабэ­
щэт гухьэти, ЙокънэӀэм пэгъунэгъу псыхъуэм екӀуалӀэрт. 
12 Адрей лъэныкъуэмкӀэ – къуэкӀыпӀэмкӀэ – гъунапкъэр 
Сарид къыщыщӀидзэрт, Къыслъытаур щӀыналъэм блэкӀыу 
Дэбрэт нэсырти, ЙафиекӀэ дэкӀуейрт. 13 ИтӀанэ гъунапкъэр 
къуэкӀыпӀэмкӀэ щыӀэ Джатхьэпэр, Ӏэткъэцын, Армун къалэхэм 
блэкӀырти НэӀэхькӀэ зигъэшырт. 

14 Ищхъэрэ къухьэпӀэ гъунапкъэр Хьэнэтын ирикӀуэрти 
Иптахъэлыкъуэм щиухырт. 15 А щӀыналъэм хыхьэрт Къуэтэт, 
Нэгъул, Щымрэн, Адэл, Бэтлахьымa, нэгъуэщӀ къалэхэри – 
псори зэхэту пщыкӀутӀ хъурт, я Ӏэгъуэблагъэхэм щыӀэ жыла­
гъуэхэри ящӀыгъут. 

16 А къалэхэрщ, абыхэм я Ӏэгъуэблагъэхэм щыӀэ жылагъуэхэ­
ри къыдэкӀуэу, Заблун и лӀакъуэм хыхьэ лъэпкъхэм къалъыса 
щӀы Ӏыхьэр. 

Ищэхъар и лӀакъуэм къылъыса щӀыгур 

17 ЕплӀанэу пхъэидзэ ищӀри, Ищэхъар и лӀакъуэм хыхьэ 
лъэпкъхэм щӀыгу къылъагъэсащ. 18 Абыхэм я щӀыналъэм 
хыхьэрт: 

ИзрэӀэл, Къэсулэт, Шунэм, 19  ХьэпэрыӀэм, Шыуэн, 
Анэхърэт, 20 Арбэт, Къышын, ЕбэкӀ, 21 АрмытӀ, Анджэным, 
Анхъэды, Бэтыпцэц. 22 Ищхъэрэ гъунапкъэр Таур Ӏуащхьэм 
щыщӀидзэрти адэкӀэ ЩыхъцымэхькӀэ, БэтшэмэшкӀэ ирикӀуэурэ 
Ӏурдын деж щиухырт. Псори зэхэту къалэу пщыкӀух хъурт, я 
Ӏэгъуэблагъэхэм щыӀэ жылагъуэхэри ящӀыгъут. 

23 Ахэр псори Ищэхъар и лӀакъуэм хыхьэ лъэпкъхэм 
къалъысащ. 

a  19:15 Мыр 15:59-м зи гугъу щищӀ Бэтлахьымыракъым.

Ащир и лӀакъуэм къылъыса щӀыгур 

24 Етхуанэу пхъэидзэ ящӀри, Ащир и лӀакъуэм хыхьэ лъэпкъ­
хэм щӀыгу къылъагъэсащ. 25 Абыхэм я щӀыналъэм хыхьэрт: 

Хьэлкъэт, Хъали, Бэтэн, Акъшап, 26 Алэмэлэхъ, Ӏэмэд, 
МышэлӀ. КъухьэпӀэмкӀэ гъунапкъэр Къармэлрэ Шыхъуэ­
лыбнэтрэ екӀуалӀэрт, 27 къуэкӀыпӀэмкӀэ щыӀэ БэдэгъуэнкӀэ зи­
гъэшырти заблунхэм я щӀым, Иптахъэлыкъуэм бгъэдыхьэрт, 
ищхъэрэкӀэ щыӀэ Бэтхьэмэкърэ НэӀилкӀэ кӀуэрти адэкӀэ Къабыл 
къалэм нэсырт. 

28 Абы иужь гъунапкъэр, Саидэ къалэшхуэм нэсыху, 
Абдун, Архъуб, Хьэмэун, Къэнахь блэкӀырт. 29 Абдежым абы 
АрэмэхькӀэ игъэшырти, Сур быдапӀэм екӀуалӀэрт, ХэсыхькӀэ зи­
гъазэти хы Ӏуфэм деж щиухырт. ЩӀыналъэм хыхьэрт Мэхълэб, 
АкӀэзибэ, 30 Ӏэкуэa, Афэкъ, Архъуб – къалэу тӀощӀрэ тӀу хъурт, 
пэгъунэгъуу щыс жылагъуэхэри ящӀыгъут. 31 Мы къалэхэмрэ 
абыхэм я Ӏэгъуэблагъэхэм ис жылагъуэхэмрэщ Ащир и лӀакъуэм 
хыхьэ лъэпкъхэм къалъысар. 

Нэхуталий и лӀакъуэм къылъыса щӀыгур 

32 Еханэу пхъэидзэ ящӀри, Нэхуталий и лӀакъуэм хыхьэ 
лъэпкъхэм щӀыгу иратащ. 

33 Абыхэм къалъыса щӀым и ипщэ гъунапкъэм Хъэлэп­
рэ Дзэнынэм дэт жыгеймрэ щыщӀидзэрти, къуэкӀыпӀэмкӀэ 
щыӀэ Адэнэкъэб, ЙабнэӀил блэкӀырт, Лъэкъум нэсыр­
ти Ӏурдыныпсым деж щиухырт. 34  КъухьэпӀэмкӀэ абы 
АзнэтауркӀэ зигъэшырт, абы къикӀти ХъукъуэкъукӀэ кӀуэрт. 
ИпщэкӀэ гъунапкъэр Заблун и лӀакъуэм и щӀыналъэм, 

a  19:30 Апхуэдэу итщ пасэрей зэдзэкӀа тхыгъэм. Ебгъапщэ хъунущ Гъуазэхэр 
1:31. Пасэрей журтыбзэкӀэ тха Ӏэрытххэм къыщыкӀуэ псалъэр «Умма»-щ.

къухьэпӀэмкӀэ – ащирхэм я щӀым екӀуалӀэрт, къуэкӀыпӀэмкӀэa 
Ӏурдыныпсым нэсырт. 

35 БыдапӀэкӀэ къэщӀыхьауэ щытащ Сыдэм, Цыр, Хъамэт, 
Аркъэт, Чынэрэт, 36 Ӏэдэмыхь, Арэмэхь, Хьэзур, 37 Къуэдыщэ, 
Едрей, Анхьэзур, 38 Йырэн, Мыдджэлэл, Хъуэрым, Бэтэнат, 
Бэтшэмэш къалэхэр. Псори зэхэту къалэ пщыкӀубгъурэ абыхэм 
я Ӏэгъуэблагъэхэм ис жылагъуэхэмрэ иратащ. 

39 А къалэхэрщ Нэхуталий и лӀакъуэм хыхьэ лъэпкъхэм 
къалъысар. 

Дан и лӀакъуэм къылъыса щӀыгур 

40 Ебланэу пхъэидзэ ящӀри, Дан и лӀакъуэм хыхьэ лъэпкъ­
хэм щӀыгу иратащ. 41 Абыхэм къалъыса щӀыналъэм хыхьэрт: 

Зорэ, АщтэӀэл, Аршэмэш, 42 ШэӀэлбим, Айалон, Итэлахь, 
43 Елэн, Тэминэ, Акурэн, 44 Елътэкъэхь, ДжыбэтӀыуэн, БэӀэлэтӀ, 
45 Ихьуд, Бэнбэракъ, Джэтрымэн, 46 Мыаркъэн, Аркъуэн – 
Йафэ къыпэщылъ щӀыналъэр ящӀыгъуу. 

47 Данхэм я щӀыгур щафӀэкӀуэдымb, ахэр кӀуэри ЛэӀиш 
теуащ. Къалэр яубыду джатэщхьэрыкӀуэ ящӀа нэужь, ахэр абы 
дэтӀысхьэри, къызытехъукӀам и фэеплъу къалэм Дан фӀащащ. 

48 А къалэхэрщ, абыхэм я Ӏэгъуэблагъэхэм ис жылагъуэхэри 
щӀыгъуу, Дан и лӀакъуэм хыхьэ лъэпкъхэм къалъысар. 

Нун и къуэ Йушэ къылъыса щӀы Ӏыхьэр 

49-50  ЩӀыр гуэшын яуха нэужь, ТХЬЭМ и унафэм 
тету, исрэӀилхэм Нун и къуэ Йушэ щӀы Ӏыхьэ хухахащ. 
ИсрэӀилхэм Йушэ иратащ ар зыщӀэлъэӀуа ЕфрэӀим бгылъэхэм 

a  19:34 къуэкӀыпӀэмкӀэ Пасэрей журтыбзэкӀэ тха Ӏэрытххэм «Ехьудейм»-ри 
щӀагъуж, ауэ абы къикӀыр гурыӀуэгъуэкъым.
b  19:47 Е: «щамыубыдыфым». Еплъ Гъуазэхэм 18:1.

щыӀэ Тэминэсэрэхъ къалэр. Абы къалэр зэфӀигъэувэжри 
дэтӀысхьэжащ. 

51 Апхуэдэущ къазэуа щӀыр исрэӀил лӀакъуэхэм зэрытрагуэшар. 
Шылэу щыӀэ ТхьэӀущӀапӀэ Шэтырым деж щызэхуэсауэ тхьэпщ 
Елизар, Нун и къуэ Йушэ, исрэӀил лӀакъуэхэм я тхьэмадэхэр 
ТХЬЭМ и пащхьэм иту щӀы гуэшэныр зэфӀагъэкӀат. 

ЕТӀОЩӀАНЭ ӀЫХЬЭ 
ЩтапӀэихьэж къалэхэр 

20 1 Зэгуэрым ТХЬЭМ Йушэ жриӀащ: 2 «Мусэ ны­
фхуезгъэхьауэ щыта унафэм тету, исрэӀилхэм яхы­

хьи щтапӀэихьэж хъуну къалэхэр къыхахыну яжеӀэ, 3 цӀыху 
къызыӀэщӀэукӀэ дэтхэнэ зыри абы екӀуалӀэу лъыщӀэжхэм 
зыщахъумэфын хуэдэу. 4 ЗэрымыщӀэкӀэ цӀыху ӀэщӀэукӀауэ 
щтапӀэихьэж къалэхэм щыщ зым къэкӀуар къалэ дыхьэпӀэм 
деж иреуви, и Ӏуэху зыӀутыр абы дэс тхьэмадэхэм хуреӀуатэ. 
Апхуэдэ цӀыхур къалэм дагъэхьэу псэупӀэ къратын хуейщ. 5 Ар 
къыкӀэлъыпхъэра лъыщӀэжым Ӏэрагъэхьэн хуейкъым, укӀыгъэр 
ӀэщӀэщӀауэ аращи, лъагъу мыхъуныгъэм къыхэкӀакъыми. 6 Ар 
жылагъуэ хьэкумым хейуэ* къилъытэмэ къалэм къыщренэ а 
лъэхъэнэм тхьэпщ пашэм и къалэнхэр зыгъэзащӀэр дунейм 
ехыжыху. ИужькӀэ абы къыздикӀа къалэм игъэзэжыфынущ». 

7 Арати, исрэӀилхэм Нэхуталий бгылъэхэм щыӀэ Джалил 
щӀыналъэм хыхьэ Къуэдыщэ, ЕфрэӀим бгылъэхэм щыӀэ Шэчэм, 
Ехьудей бгылъэхэм щыӀэ Къэрэтэрбэ (Хъэуран) къалэхэр 
щтапӀэу къыхахащ. 8 Абыхэм нэмыщӀ, Ӏурдын и адрыщӀымкӀи 
Йэрыхъуэ и къуэкӀыпӀэмкӀэ хуэзэу Рэбил и лӀакъуэм къы­
лъыса пшахъуэщӀ тафэм тет Бэдзэр, Джад и лӀакъуэм иӀыгъ 
ДжылыӀэд щӀыналъэм щыӀэ АрмэтӀ, Минащ и лӀакъуэр зэрыс 
Бэшан щӀыналъэм хыхьэ Джолан къалэхэр щтапӀэу къыхахащ. 
9 ЗэрымыщӀэкӀэ цӀыху зыӀэщӀэукӀа дэтхэнэ зы исрэӀилри 

хэхэсри а къалэхэм языхэзым зыщигъэзагъэу лъыщӀэжхэм 
яӀэщӀэмыкӀуадэу дэсыфынущ, цӀыхубэм я пащхьэм къиувэу 
хьэкум щытращӀыхьыну пӀалъэр къэсыху. 

ТӀОЩӀРЭ ЕЗАНЭ ӀЫХЬЭ 
Лэбийхэм я къалэхэр 

21 1-2 ИсрэӀилхэр иджыри Хьэнэней щӀыналъэм хыхьэ 
Шылэу къалэм щыӀэу, Лэбий и лӀакъуэм щыщ тхьэ­

мадэхэм тхьэпщ Елизар, Нун и къуэ Йушэ, адрей лӀакъуэхэм 
я нэхъыжьхэм жраӀащ: «ТХЬЭМ Мусэ унафэ хуищӀат 
дыщыпсэуну къалэхэри, ди Ӏэщыр щытӀыгъын хъупӀэхэри 
къыдатыну», – жаӀэри. 3 Апхуэдэу, ТХЬЭМ и унафэм тету, 
исрэӀилхэм я къалэхэмрэ хъупӀэхэмрэ ящыщ Лэбий и лӀакъуэм 
хухахащ. 

4  Лэбийхэм пхъэидзэкӀэ къалэхэр трагуэшащ. Япэу 
пхъэидзэкӀэ щӀыгур щагуэшым зи кӀэн къикӀар тхьэпщ Хьэрун 
къытепщӀыкӀыжа къэхьэтхэрщ. Ехьудэ, Шамхьун, Бенамин сы­
мэ я лӀакъуэхэм къабгъэдэкӀыу абыхэм къалэ пщыкӀущ иратащ. 
5 Адрей къэхьэт унагъуэхэм къалипщӀ хухахащ, ефрэӀимхэм, 
данхэм, Минащ и лӀакъуэм и ныкъуэм яйхэм щыщу. 

6 Джэршэн къытепщӀыкӀыжахэм къалэу пщыкӀущ къалъы­
сащ Ищэхъар, Ащир, Нэхуталий сымэ я лӀакъуэхэм, Бэшан 
щыӀэ Минащ и лӀакъуэм и ныкъуэми яим щыщу. 

7 Рэбил, Джад, Заблун сымэ я лӀакъуэхэм къабгъэдэкӀыу 
Мэрарий къытепщӀыкӀыжахэм къалэу пщыкӀутӀ къалъысащ. 

8 ТХЬЭМ Мусэ унафэ зэрыхуищӀауэ щытам тету, исрэӀилхэм 
а къалэхэр, абыхэм я Ӏэгъуэблагъэхэм ис жылагъуэхэри щӀыгъуу, 
лэбийхэм иратащ. 

9 Ехьудрэ Шамхьунрэ я лӀакъуэхэм яӀыгъ щӀыгухэм щы­
щу лэбийхэм мы зи цӀэ къитӀуэну къалэхэр хухахащ. 10 Ахэр 

зылъысар пхъэидзэкӀэ япэу зи кӀэн къикӀа тхьэпщ Хьэрун 
къытепщӀыкӀыжа къэхьэтхэрщ. 11 Абыхэм иратащ Ехьудей 
бгылъэхэм щыӀэ Къэрэтэрбэ (Хъэуран), къалэ гупэ хъупӀэхэри 
щӀыгъуу. (Ӏэрбэ Анакъ и адэжьхэм щыщт). 12 Ауэ къалэм пэ­
гъунэгъу губгъуэхэмрэ, жылагъуэхэмрэ Йофэн и къуэ Хьэлэб 
къыхуэнащ. 

13 Хьэрун къытехъукӀахэм, щтапӀэихьэж къалэу щыт Хъэу­
ран нэмыщӀ, Лиунэ, 14 Йатыр, Аштэм, 15 ХъуэлӀын, Дыбир, 
16 Ӏэин, ЙутӀахь, Бэтшэмэш къалэхэр, абыхэм хыхьэ хъупӀэхэри 
щӀыгъуу иратащ – а лӀакъуитӀым къабгъэдэкӀыу къалибгъу 
къылъагъэсащ. 

17 Бенамин и лӀакъуэм къыбгъэдэкӀыу абыхэм Джэбэн, 
Джыбэхь, 18 Анэтут, Ӏэлмэн къалэхэр, гъунэгъу хъупӀэхэри 
хэту, иратащ. 

19 Псори зэхэту Хьэрун къытепщӀыкӀа тхьэпщхэм къалэ 
пщыкӀущ къалъысат, хъупӀэхэри яй хъуат. 

20 Лэбийхэм хыхьэ адрей къэхьэт унагъуэхэм ЕфрэӀим и 
лӀакъуэм иӀыгъ къалэхэм ящыщ къалъысащ: 

21 ЕфрэӀим бгылъэхэм щыӀэ Шэчэм (цӀыху зыӀэщӀэукӀахэм 
я щтапӀэихьэж къалэ), Джэзэр, 22 Къыпцэм, Бэтхъуран – 
къалиплӀ мэхъу. 

23 Дан и лӀакъуэм къыбгъэдэкӀыу абыхэм иратащ Елътэкъэхь, 
ДжыбэтӀыуэн, 24 Айалон, Джэтрымэн – къалиплӀ мэхъу. 

25 Минащ и лӀакъуэм и ныкъуэм къыбгъэдэкӀыу абыхэм къа­
лъысащ ТэӀэнэч, Джэтрымэнa – къалитӀ мэхъур. 26 А къалэхэри, 
хъупӀэхэри хэту, адрей къэхьэт унагъуэхэм яй хъуат. 

27 Лэбий и лӀакъуэм хыхьэ джэршэнхэми къалэхэр иратащ. 
Минащ и лӀакъуэм и ныкъуэм къыбгъэдэкӀыу абыхэм 
къалъысащ: 
a  21:25 Е: «Иблеам». Пасэрей журтыбзэ Ӏэрытххэр къизытхыкӀыжахэм ящыщ 
гуэрым и щыуагъэу къыщӀэкӀынщ.

Бэшан щӀыналъэм щыӀэ Джоланрэ (цӀыху къызыӀэщӀэукӀахэм 
я щтапӀэихьэж къалэ), Бэштэрахьрэ, хъупӀэхэри щӀыгъуу – 
къалитӀ мэхъу. 

28 Ищэхъар и лӀакъуэм къыбгъэдэкӀыу абыхэм къалъысащ: 
Къышын, Дэбрэт, 29 Йармут, Анджэным – къалиплӀ мэхъу. 

30 Ащир и лӀакъуэм къыбгъэдэкӀыу гъэршэнхэм иратащ: 
МышэлӀ, Абдун, 31 Хьэлкъэт, Архъуб – къалиплӀ мэхъу. 

32 Нэхуталий и лӀакъуэм къыбгъэдэкӀыу абыхэм иратащ: 
Джалил щӀыналъэм щыӀэ Къуэдыщэ (цӀыху къызыӀэщӀэукӀахэм 
щтапӀэихьэж яхуэхъу къалэ), Хьэмэдаур, Къэртан – къалищ 
мэхъу. 

33 Псори зэхэту джэршэнхэм къалэу пщыкӀущ къалъысащ, 
хъупӀэхэри яй хъуащ. 

34 Мэрарийхэми (адрей лэбийхэми) къалэхэр къалъысащ, 
хъупӀэхэри яй хъуащ. 

Заблун и лӀакъуэм къыбгъэдэкӀыу абыхэм иратащ: ЙокънэӀэм, 
Къэртахь, 35 Дымынэхь, Нэгъул – къалиплӀ мэхъу. 

36 Рэбил и лӀакъуэм къыбгъэдэкӀыу мэрайхэм къалъысащ: 
Бэдзэр, Йахьэз, 37 Къэдэмэт, МыпэӀэт – къалиплӀ мэхъу. 

38 Джад и лӀакъуэм къыбгъэдэкӀыу абыхэм къалъысащ: 
ДжылыӀэд щӀыналъэм хыхьэ АрмэтӀ, Мухьэним, 39 Хьэшбэн, 
Йазэр – къалиплӀ мэхъу. 

40 Псори зэхэту Мэрарий къытехъукӀа лэбийхэм къалэ 
пщыкӀутӀ къалъысат. 

41-42 ИсрэӀилхэм я щӀыналъэм иту лэбийхэм псори зэхэту 
къалэу плӀыщӀрэ ирэ къалъысащ, абыхэм ихъуреягъкӀэ щылъ 
хъупӀэхэри щӀыгъуу. 

43 Апхуэдэ щӀыкӀэкӀэ, я адэжьхэр быдэу къыщӀигъэгугъам 
тету, ТХЬЭМ исрэӀилхэм щӀыгур яритри, ахэр абы щыпсэуну 
итӀысхьащ. 44 ТХЬЭР жиӀауэ щытам текӀакъым, лъэпкъым 
гупсэхугъуэ иритащ. Зы бии къапэлъэщакъым исрэӀилхэм. 

45 Ахэр къызэригъэгугъа псори ТХЬЭМ игъэзэщӀащ – жиӀам 
щыщу зэщӀа мыхъуаи къэнакъым. 

ТӀОЩӀРЭ ЕТӀУАНЭ ӀЫХЬЭ 
КъуэкӀыпӀэмкӀэ щыпсэуа лӀакъуэхэм я щӀыгухэм 

къызэрагъэзэжар 

22 1 Абы иужь Йушэ рэбилхэр, джадхэр, Минащ и 
лӀакъуэм и ныкъуэр къриджэри 2 захуигъэзащ: 

«Фэ ТХЬЭМ и жыӀэщӀэ Мусэ къыфхуищӀа унафэхэр псо­
ри вгъэзэщӀащ, си зы псалъи фытекӀакъым. 3 Зэман кӀыхьым 
къриубыдэу, нобэр къэсыху, адрей лӀакъуэхэм щыщ фи лъэ­
пкъэгъухэр къэвмыгъанэу я Ӏуэху дэфӀыгъащ икӀи ТХЬЭМ, 
фи Тхьэм, фи пщэ кърилъхьа Ӏуэхугъуэхэр зэфӀэфхащ. 4 Иджы 
ТХЬЭМ, фи Тхьэм, и псалъэм тетыжу, фи лъэпкъэгъухэм 
псэхугъуэ яритащ. Аращи, Мусэ къывитауэ Ӏурдын адэкӀэ 
къыщылъ щӀыгум, фи унэ, вгъэзэж. 5 Ауэ Мусэ къыфхуи­
гъэна унафэхэри Хабзэри фегугъуу вгъэзащӀэ: ТХЬЭР, 
фи Тхьэр, фӀыуэ флъагъу, Абы и гъуэгу фытемыкӀ, пщэ­
рылъ фщищӀа Ӏуэхугъуэхэр влэжь икӀи гукӀи псэкӀи ТХЬЭМ 
фыхуэжыӀэщӀэ, фыхуэпэж». 6 Йушэ абыхэм Тхьэм и нэфӀ 
къащыхуэну яхуэлъаӀуэу иутӀыпщыжа нэужь, щхьэж и шэтыр 
игъэзэжащ. 

7-8 Мусэ Минащ и лӀакъуэм и зы ныкъуэм Бэшан щӀыгу ща­
ритат (адрей ныкъуэм Йушэ къаритат лӀакъуибгъур здэщыӀэ 
Ӏурдын и къухьэпӀэмкӀэ илъ щӀым щыщ Ӏыхьэ). Йушэ ахэр 
щиутӀыпщыжым иущиящ: «Мы къулеигъэшхуэр – хъушэхэр, 
дыжьыныр, дыщэр, гъуаплъэр, гъущӀыр, щыгъын къомыр – 
къыздэфщти, фи унэ вгъэзэж. Бийм къытефха къуентхъымкӀэ* 
фи къуэшхэм фадэгуашэ», – жиӀэри. 

9  Рэбилхэм, джадхэм, Минащ и лӀакъуэм и ныкъуэм 
исрэӀилхэр Хьэнэней щӀыналъэм хыхьэ Шылэу къалэм 

къыщанэри, ДжылыӀэдеймкӀэ ягъэзэжащ. Ар ТХЬЭМ и уна­
фэу Мусэ къалъигъэӀэсыжам тету къазэуа щӀыгут. 

«Щыхьэт» къурмэнщӀыпӀэр 

10  Хьэнэней щӀыналъэм гъуэгу здытетым, рэбилхэм, 
джадхэм, Минащ и лӀакъуэм и ныкъуэм, Ӏурдыныпсым Ӏут 
Джэлыуэт къалэм къэса нэужь, псы Ӏуфэм къурмэнщӀыпӀэшхуэ 
щагъэуващ. 11 Ӏурдын и къуэхьэпӀэмкӀэ Хьэнэней и гъунапкъэм 
хуэзэу къурмэнщӀыпӀэшхуэ зэрыщагъэувар адрей исрэӀилхэм 
щызэхахам, 12  зэрыжылагъуэу зэуэну хьэзыру Шылэу 
зэрыхьащ. 

13  ИсрэӀилхэм ДжылыӀэд щӀыналъэм щыӀэ рэбилхэм, 
джадхэм, Минащ и лӀакъуэм и ныкъуэм я деж тхьэпщ Ели­
зар и къуэ Панхэс ягъэкӀуащ. 14 ЛӀакъуэ къэс нэхъыжь зырыз 
къыхашри а тхьэмадипщӀыр абы гъусэ хуащӀащ. 

15 Ахэр рэбилхэм, джадхэм, Минащ и лӀакъуэм и ныкъуэм я 
деж ДжылыӀэд къыщыкӀуам, жаӀащ: 16 «Дэ ТХЬЭМ и лъэпкъ 
псом къыбгъэдэкӀыу дыпсалъэу дынывоупщӀ, ИсрэӀилым и 
Тхьэм дауэ фепцӀыжыфа? ТХЬЭР ӀэщӀыб фщӀыуэ, Абы 
фыпэщӀэувэу къурмэнщӀыпӀэ дауэ зыхуэвгъэувыжыфа? 
17 ПэӀуэр къыщахьа гуэныхьыр фыфӀэмащӀэт? Нобэр къы­
здэсым а гуэныхьыр тхуэпшыныжыркъым. Аращ щӀызэтелӀар 
ди лъэпкъыр! 18 Иджы фэ ТХЬЭР ӀэщӀыб фщӀыну ара? 
Нобэ фэ ТХЬЭМ фыпэщӀэувэмэ, пщэдей Абы и нейр 
зэрыисрэӀил жылагъуэу щыхуэнущ. 19 Фи щӀым къабзагъэ 
бгъэдэмылъу къэфлъытэмэ, ТХЬЭМ и Шэтырыр* ЛъапӀэ 
здэщыӀэ ди щӀыналъэм фынакӀуэ – дывдэгуэшэнщ. Ауэ 
къурмэнщӀыпӀэ щыӀэм нэмыщӀ нэгъуэщӀ фщӀыуэ ТХЬЭМИ 
дэри фыкъытпэщӀэмыувэ. 20 Зыщывмыгъэгъупщэ, Зэрахъ 
и къуэ АкӀэн ТХЬЭМ хуагъэкӀуэдын хуей хьэпшыпхэр 

щызризэлъэфэлӀам, Абы и нейр зэрыисрэӀил жылагъуэу 
зэрыщыхуар! А гуэныхьым текӀуэдар АкӀэн и закъуэкъым». 

21 Рэбилхэм, джадхэм, Минащ и лӀакъуэм и ныкъуэм жэ­
уап исрэӀил лӀакъуэхэм я тхьэмадэхэм иратащ: 22 «Пэж дыдэу, 
ТХЬЭР сыт хуэдэ тхьэ нэхъри нэхъ лъагэщ! Абы ещӀэ, 
ИсрэӀилми ирещӀэ: ТХЬЭМ дыпэщӀэувар, Абы депцӀыжар 
пэжмэ, дэ нобэ гущӀэгъу тхуэфащэкъым. 23 Дэ къурмэнщӀыпӀэ 
щӀэдгъэувар ТХЬЭМ и гъуэгу дыкъытекӀыу, тыхь гъэсынхэр, 
гъавэ тыхьыр, зэфӀ къурмэныр къэтхьын папщӀэр пэжмэ, нобэ 
езы ТХЬЭМ тезыр къыттырырелъхьэ. 24 Ауэ дэ ар щӀэдгъэувар 
зэгуэр фи щӀэблэр ди щӀэблэм мыпхуэдэу къеупщӀынкӀэ дышы­
нэрти аращ: “Сыт фэ фи дежкӀэ ТХЬЭР, ИсрэӀилым и Тхьэр? 
25 ТХЬЭМ Ӏурдыныпсыр фэрэ дэрэ ди гъунапкъэу иухащ. Фэ 
ИсрэӀилым фыщыщкъым, ТХЬЭМ фырейкъым!” Апхуэдэ 
щӀыкӀэкӀэ, ди щӀэблэм ТХЬЭР къамылъытэжу фи щӀэблэм 
ящӀыфынущ. 

26 Аращ дэ мурад щӀэтщӀар къурмэнщӀыпӀэ дгъэувыну, ар­
мыхъумэ тыхь гъэсынхэмрэ, къурмэнрэ къэтхьын щхьэкӀэкъым. 
27 Дэри ТХЬЭМ дызэрыхуэпэжым, тыхь гъэсынхэмрэ зэфӀ 
къурмэнымрэ и тхьэлъэӀупӀэм дежa къызэрыщыхуэтхьым и 
щыхьэту щрет ар. ИужькӀэ фи щӀэблэм къыджаӀэфынукъым 
дэ ИсрэӀилым дыщымыщу, ТХЬЭМ дримейуэ. 

28 Зэгуэр апхуэдэу дэ е ди щӀэблэм къыжраӀэ хъумэ, дэ жэуап 
еттынущ: “Феплъ Шэтыр ЛъапӀэм деж щыт къурмэнщӀыпӀэм 
ещхьу ди адэжьхэм ягъэувам. Ауэ ар щӀагъэувар тыхь гъэсын­
хэмрэ къурмэнрэ къыщахьын щхьэкӀэкъым, атӀэ фэрэ дэрэ ди 
щыхьэту щытын папщӀэщ”, – жытӀэу. 

29 Дэ дыхуейкъым къурмэн къыщытхьыну нэгъуэщӀ щӀыпӀэ 
духуэу ТХЬЭМ и гъуэгу дытекӀыну. Дэ дощӀэ ТХЬЭМ, 

a  22:27 Еплъ 18:1.

ди Тхьэм, и къурмэнщӀыпӀэ пэж закъуэр и Шэтырым деж 
зэрыщытыр». 

30 Рэбилхэм, джадхэм, Минащ и лӀакъуэм и ныкъуэм жаӀам 
тхьэпщ Панхэсрэ исрэӀил лӀакъуэхэм я тхьэмадэхэмрэ арэзы 
техъуащ. 31 Абдежым тхьэпщ Панхэс жиӀащ: «Иджы дэ дощӀэ 
ТХЬЭР дызэригъусэри, фэ Абы фызэремыпцӀыжри, ТХЬЭМ 
ИсрэӀилым тезыр зэрытримылъхьэнури». 

32 Елизар и къуэ тхьэпщ Панхэсрэ тхьэмадэхэмрэ Хьэнэней 
къагъэзэжри ДжылыӀэд щыӀэ къуэкӀыпӀэ лӀакъуэхэм жаӀар 
исрэӀилхэм хуаӀуэтэжащ. 33 Къахьа хъыбарыр щызэхахым, 
исрэӀилхэм Тхьэм фӀыщӀэ хуащӀащ. Абы иужькӀэ жаӀэжакъым 
къуэкӀыпӀэ лӀакъуэхэм теуэу я щӀыналъэм лъапсэрыхыр 
къыхуагъэкӀуэну. 

34 Рэбилхэм, джадхэм, Минащ и лӀакъуэм и ныкъуэмa а 
къурмэнщӀыпӀэр езыхэмрэ къухьэпӀэмкӀэ щыӀэ лӀакъуэхэмрэ 
ТХЬЭР я фӀэщ зэрыхъум и щыхьэту ябжт. Абы хуэкӀуэу 
фӀэщыгъэ иратащb. 

ТӀОЩӀРЭ ЕЩАНЭ ӀЫХЬЭ 
Зи ныбжь хэкӀуэта Йушэ Тхьэм хуэпэжыну 

лъэпкъыр къызэрыхуриджар 

23 1 ЗэманыфӀ дэкӀат ТХЬЭМ ИсрэӀилыр къэзыухъу­
реихь бийм имыгъэгузавэжу гупсэхуу зэригъэпсэурэ. 

Нун и къуэ Йушэ гъащӀэ кӀыхь къигъэщӀат, и ныбжьри фӀыуэ 
хэкӀуэтат. 2 Зэгуэр абы лъэпкъым и тхьэмадэхэр, пашэхэр, 
хеящӀэхэр*, дэфтэрзехьэхэр къриджэри яжриӀащ: «Сэ жьы 
сыхъуащ. 3 Фэ езым фи нэгу щӀэкӀащ ТХЬЭМ, фи Тхьэм, 

a  22:34 Минащ и лӀакъуэм и ныкъуэм Мы псалъэхэр пасэрей журтыбзэкӀэ тха 
Ӏэрытххэм хэткъым.
b  22:34 Языныкъуэ Ӏэрытххэм зэритымкӀэ, «“Щыхьэт” фӀащащ».

дэр папщӀэ адрей лъэпкъхэм ярищӀар. Ар Езыр фэр щхьэкӀэ 
зэуащ. 4 ФощӀэж Ӏурдынрэ ЩӀыкурытыхрэ я зэхуаку исауэ 
лъэпкъ згъэкӀуэдахэмрэ абы иджыри къыщынэ лъэпкъхэмрэ 
ящӀхэр фи лӀакъуэхэм пхъэидзэкӀэ зэрахуэзгуэшар. 5 ТХЬЭМ, 
фи Тхьэм, ахэр фи гъуэгум трихунущ, фэр щхьэкӀэ лъэны­
къуэ иригъэзынурэ, фыкъызэригъэгугъам хуэдэу, а щӀыр 
къыфлъигъэсынущ. 6 Быдагъэ зыхэвгъэлъ, Мусэ итхыжа 
Хабзэм итым ижьи сэмэгуи зыхуэвмыщӀу, псори вгъэзащӀэ. 
7 Къыфхэна лъэпкъхэм фахэмызэрыхь, абыхэм я тхьэхэм я 
цӀэр къивмыӀуэ, абыхэмкӀэ тхьэлъанэ фымыщӀ, фахуэмыпщылӀ 
икӀи захуэвмыгъэщхъ. 8 ТХЬЭМ, фи Тхьэм иджыри къэс фы­
зэрыхуэпэжам хуэдэу фыхуэщыпкъэ. 

9 ТХЬЭМ лъэпкъышхуэхэм, лъэпкъ лъэщхэм фатригъэкӀуащ. 
Нобэр къыздэсым зыри къыфпэлъэщакъым. 10 ТХЬЭР, фи 
Тхьэр, и псалъэм тету, Езыр фи гъусэу зэрызэуам и фӀыщӀэкӀэ 
зы цӀыхум мин хигъащӀэу фызэуащ. 11 Аращи, ТХЬЭР, фи 
Тхьэр, фӀыуэ зэрыфлъагъуным иужь фит. 

12 Ауэ, гъуэгу пэжым фытекӀыу, псэууэ къэна лъэпкъхэм 
фагухьэу, абыхэм щыщ щхьэгъусэ фщӀыуэ фыхуежьэмэ, 
13 зэвгъащӀэ, ТХЬЭМ, фи Тхьэм, фэр папщӀэ ахэр мы щӀыгум 
афӀэкӀа зэрыримыхунур. Ахэр фэркӀэ гъэпцӀапӀэ хъунущ. 
ТХЬЭМ, фи Тхьэм, къывита мы щӀыгуфӀым фикӀуэдыжыхьыху 
щӀыбыр щӀопщым зэригъэузым, нэм банэр къызэрыхэуэм 
хуэдэу, абыхэм бэлыхь фагъэшэчынущ. 

14 Сэ си пӀалъэр къэсащ. Фигу ивгъэлъ ТХЬЭМ дыкъызэ­
ригъэгугъа фӀыгъуэ псори зэригъэзэщӀар, зы къэмынэу ди нэгу 
зэрыщӀигъэкӀар. 15-16 ТХЬЭМ къывищӀылӀа Ӏуагъэм* фытекӀмэ, 
Абы къыфхуихьыну тхьэмыщкӀагъэм фыфӀэкӀыфынукъым, 
фыкъызэригъэгугъа хъугъуэфӀыгъуэхэр къызэрыфлъи­
гъэсам хуэдэу. НэгъуэщӀытхьэхэм фахуеплъэкӀмэ, абыхэм 
захуэвгъэщхъмэ, ТХЬЭМ и нейр напӀэзыпӀэм къыфщыхуэ­
нурэ Езым къывита мы щӀыгуфӀыр фигъэбгынэнущ». 

ТӀОЩӀРЭ ЕПЛӀАНЭ ӀЫХЬЭ 
ЗэгурыӀуэныгъэ ЛъапӀэр Шэчэм 

къызэрыщыщӀэрэщӀэжар 

24 1  Йушэ исрэӀил л Ӏакъуэхэр Шэчэм къа лэм 
щызэхуишэсащ. Абы лъэпкъым и тхьэмадэхэр, 

пашэхэр, хеящӀэхэр, дэфтэрзехьэхэр къриджэри, ахэр Тхьэм 
и пащхьэм иуващ. 2 Йушэ лъэпкъым зыхуигъэзащ: «ТХЬЭМ, 
ИсрэӀилым и Тхьэм, мыпхуэдэу жеӀэ: “Ижь-ижьыж лъандэ­
рэ фи адэжьхэу Тэрэхь, абы и къуэхэу Ибрэхьимрэ Нэхьур­
рэ Фэрат Псышхуэм адэкӀэ щыпсэуащ, нэгъуэщӀытхьэхэм 
я щхьэр хуагъэщхъыу. 3 Ауэ фи адэ Ибрэхьим адрыщӀым 
къисшащ. Абы Хьэнэней щӀыналъэр къызэхезгъэкӀухьащ, 
щӀэблэшхуи къыщӀэзгъэхъуащ. Сэ абы естащ Исхьэкъ, 4 Ис­
хьэкъ естащ Екъубрэ Ещауэрэ. Ещауэ СэӀирa бгылъэхэр 
псэупӀэу хуэзгъэфэщащ, Екъуб и къуэхэр игъусэу Мысыр 
Ӏэпхъуащ. 

5  Сэ Мусэрэ Хьэрунрэ ныфхуэзгъэкӀуащ; мысырхэм 
насыпыншагъэ къатезгъэпсыхэри абыхэм я щӀыналъэм 
фыкъисшыжащ. 6 Фи адэжьхэр Мысырым къыщисшыжым, 
ахэр Къамылыхым нэс къэкӀуащ. Абыхэм мысырхэр, хэт 
хьэкуэстыгум ису, хэти шууэ, хым нэсыху къакӀэлъыпхъэрат. 
7 Абдежым ТХЬЭМ лъэӀукӀэ зыхуагъазэри, ТХЬЭМ фэрэ 
мысырхэмрэ фи зэхуаку кӀыфӀыгъэ дилъхьащ. Абы мысырхэр 
хым щӀригъэлъэфащ. Фи нэгу щӀэкӀащ мысырхэм есщӀар. Абы 
иужь фэ куэдрэ пшахъуэщӀым фитащ. 

8 Ӏурдын и къуэкӀыпӀэмкӀэ щыс амэрейхэм я щӀым фыкъэсшащ. 
Ахэр къывэзэуащ, ауэ Сэ ахэр фи ӀэмыщӀэ ислъхьащ: 
хэзгъащӀэри, я щӀыр фэ фэстащ. 9 Мэуабеипщ Бэлакъ, Дзы­
бэр и къуэр, ИсрэӀилым езэуэну зыщигъэхьэзырым, абы Бэур 

a  24:4 Едумей хэкум и цӀэ етӀуанэ. Едумейр ИсрэӀилым и ипщэ-къуэкӀыпӀэ 
лъэныкъуэмкӀэ щыӀэт.

и къуэ БэлэӀэм къриджат къывигъэбгыну. 10 Ауэ БэлэӀэм и 
гыбзэм седэӀуакъым. Абы и гыбзэр фщхьэщысхри, Си нэфӀ 
къыфщыхуэну щӀэзгъэлъэӀуащ. 

11 Ӏурдын фикӀри Йэрыхъуэ фыкӀуащ. Йэрыхъуэ дэсхэри, 
амэрейхэри, пэризейхэри, хьэнэнейхэри, хьетхэри, 
джырджэшхэри, хъыуийхэри, еусейхэри къывэзэуащ. Ауэ Сэ 
ахэр псори фи ӀэмыщӀэ ислъхьащ. 12 Сэ хьэдзыгъуанэ къэпщӀарa 
фи япэ къизгъэхутэри, абыхэм амэреипщитӀыр ирахуащ. 
Уи джатэрэ уи шабзэкӀэкъым ар къызэрыхъуар. 13 Апхуэдэ 
щӀыкӀэкӀэ, фызытемылэжьыхьа щӀыгумрэ фымыухуа къалэ­
хэмрэ фэстащ; иджы фэ хэвмыса жызум хадэмрэ зейтун* мэз 
цӀыкӀумрэ къыщыкӀыр фшхыуэ абы фыщопсэу”. 

14 Аращи, – пищащ Йушэ, – ТХЬЭМ и пщӀэр фӀэт, гу 
къабзэкӀэ фыхуэжыӀэщӀэ. Фэрат Псышхуэм адэкӀэ щыпсэуа, 
Мысырми щыӀа фи адэжьхэм щхьэщэ зыхуащӀу щыта хамэ­
тхьэхэр къэвгъани, ТХЬЭМ фыхуэпэж. 15 Ауэ, ТХЬЭМ 
фыхуэмыпэжынумэ, щхьэщэ зыхуэфщӀынур нобэ къыхэфх: 
псым адэкӀэ фи адэжьхэр зыфӀэлӀыкӀыу щыта тхьэхэр е иджыпс­
ту зищӀ фыщыпсэу амэрейхэм я тхьэхэр. Си щхьэкӀэ, сэри, си 
унагъуэри ТХЬЭМ дыхуэжыӀэщӀэнущ». 

16 ИсрэӀил лъэпкъым жэуап къитащ: «ТХЬЭР ӀэщӀыб 
зыщӀын, нэгъуэщӀытхьэхэм щхьэщэ хуэзыщӀын димыщӀ! 
17 ТХЬЭРЩ, ди Тхьэрщ, пщылӀыгъэм къыхишу, ди лъэпкъыр, 
ди адэжьхэр, Мысырым къизышыжар, нэщэнэ телъыджэхэр 
дызыгъэлъэгъуар. Дызытета гъуэгуанэ кӀыхьым лъэпкъыу 
дызыблэкӀахэм дащихъумащ. 18 Дэр папщӀэ мы щӀыпӀэм иса 
амэрейхэри, адрей лъэпкъхэри ТХЬЭМ ирихуащ. Аращи, дэри 
ТХЬЭМ щхьэщэ хуэтщӀынущ, Ар – ди Тхьэщи». 

a  24:12 Тхьэм Хьэнэней щӀыналъэм щыпсэу лъэпкъхэр зыхидза гузэвэгъуэм­
рэ гужьеигъуэмрэ къыхэщу мыбдеж мы жыӀэгъуэм мыхьэнэ зэхьэкӀа иӀэу 
къыщыкӀуэу къыщӀэкӀынущ.

Йушэ  24

19 Йушэ лъэпкъыр иущийуэ жиӀащ: «Фэ ТХЬЭМ фыхуэ­
пэжыфыну пӀэрэ? Ар Тхьэ ЛъапӀэщ – ныкъуэкъуэгъу иӀэныр 
зыхуэзымыгъэфащэ Тхьэщ! Абы фепцӀыжмэ, и гущӀэгъу 
фыщымыгугъ, фи гуэныхьхэри къыфхуигъэгъунукъым. 20 ФӀы 
къыфхуэзыщӀа ТХЬЭР ӀэщӀыб фщӀыуэ нэгъуэщӀ тхьэхэм 
щхьэщэ хуэзыщӀын фыхъумэ, Абы и ней къыфщыхуэнурэ 
фигъэкӀуэдэнущ». 

21 «Дэ ТХЬЭМ дыхуэпэжынущ!» – къитащ жэуап лъэпкъым. 
22  «ТХЬЭМ фыхуэпэжыну къызэрыхэфхам фэ езыр 

фрищыхьэтщ», – пищащ Йушэ. 
«Пэжщ, дэ езыр дыщыхьэтщ», – къатащ жэуап абыхэм. 
23  «Апхуэдэу щыхъукӀэ, иджыпсту фиӀэ хамэтхьэхэр 

къэвгъани, гукӀи псэкӀи ТХЬЭМ, ИсрэӀилым и Тхьэм, фи 
гур хузэӀуфх». 

24 «Дэ ТХЬЭМ, ди Тхьэм, щхьэщэ хуэтщӀынущ, жиӀэми 
дыфӀэкӀынукъым», – арэзы хъуащ исрэӀилхэр. 

25 А махуэм лъэпкъ псом и цӀэкӀэ Йушэ ТХЬЭМ Ӏуагъэ 
Шэчэм къалэм щрищӀылӀэри, лъэпкъым хабзэхэри ущиехэри 
ябгъэдилъхьащ. 26 Ахэр Йушэ Тхьэм и Хабзэрa зэрыт тхылъым 
иритхащ. ИужькӀэ абы мывэшхуэ къищтэри ТХЬЭМ хухаха 
щӀыпӀэм деж щыт жыгей лъабжьэм щигъэуващ. 

27 «Феплъ! – жриӀащ Йушэ лъэпкъым. – Мы мывэм ТХЬЭМ 
къывжиӀа псори зэхихащи, ар щыхьэту къэувынущ. Фи Тхьэр 
вгъэпцӀыжмэ, мывэр фызэрыкъуаншэм щыхьэт техъуэнущ». 

28  Йушэ цӀыхухэр иутӀыпщыжри, щхьэж къылъыса 
щӀыналъэм игъэзэжащ. 

a  24:26 Е: «хабзэхэр».



Йушэ  24

Нун и къуэ Йушэ дунейм зэрехыжар, и щӀыгум 
зэрыщыщӀалъхьэжар 

29 Зэман дэкӀри ТХЬЭМ и жыӀэщӀэ Нун и къуэ Йушэ 
и ныбжьыр илъэсищэрэ пщӀым иту дунейм ехыжащ. 30 Ар 
щыщӀалъхьэжащ езым къылъыса щӀыпӀэм, ДжэӀэш бгым 
ищхъэрэкӀэ щыӀэ ЕфрэӀим бгылъэхэм ит Тэминэсэрэхъ къалэм. 

31 Йушэ псэуху, иужькӀи, ТХЬЭМ ИсрэӀилым папщӀэ 
ищӀахэр зи нэгу щӀэкӀа нэхъыжьхэр дунейм тетыху, ИсрэӀилыр 
ТХЬЭМ хуэжыӀэщӀэу къекӀуэкӀащ. 

32 Мысырым кърахыжа Исуф и хьэдэ къупщхьэхэр Екъуб 
Хьэмур и къуэхэм деж кӀэсытищэкӀэa къыщищэхужа щӀыгум 
ит Шэчэм къалэм щыщӀалъхьэжащ. (Хьэмур езыр Шэчэм и 
адэт.) А щӀыгур Исуф и щӀэблэм къахуэнащ. 

33 Хьэрун и къуэ Елизар дунейм ехыжри, и къуэ Пан­
хэст ЕфрэӀим бгылъэхэм къыщылъыса Джыбэхь къалэм 
щыщӀалъхьэжащ.

a  24:32 Зи уасэр мыӀупщӀ пасэрей ахъшэ.

«Нун и къуэ Йушэ и тхылъым» узыщрихьэлӀэ 
фӀэщыгъэхэм я псалъалъэ

Лэбийхэр – Екъуб и къуэ Лэбий и щӀэблэщ, исрэӀил 
лъэпкъым и лӀакъуэ пщыкӀутӀым щыщщ. Мусэ и лъэхъэнэм 
Тхьэм лэбийхэм ящыщ Хьэрунрэ абы и щӀэблэмрэ тхьэпщ 
хьэкъыр и пащхьэ щрахьэкӀыну къыхихат, а къудамэм щымыщ 
лэбийхэм тхьэпщ къуэдзэу щытыныр къахуиухат. 

ТХЬЭ – Хьэрфышхуэ защӀэкӀэ тхауэ ди зэдзэкӀыгъэм 
узыщрихьэлӀэ «ТХЬЭ» псалъэм къигъэлъагъуэр журтыбзэ 
текстхэм хьэрфиплӀу зэхэту къыщыкӀуэ «ЙХВХ» псалъэращ. 
Тхьэм Муси исрэӀилхэми закъызэрыригъэцӀыхуауэ щытар а 
цӀэмкӀэщ. Езы псалъэр «щыӀэн» мыхьэнэр зиӀэ пасэрей журт 
псалъэм къытекӀыу къыщӀэкӀынущ. И ӀукӀэ дыдэр нахуэу 
щымытми, щӀэныгъэлэжьхэм ар «Яхве» къэпсэлъыкӀэм нэхъ 
пэблагъэу хуагъэфащэ.

Тхьэм и Ӏуагъэм и Пхъуантэ – Тхьэм Мусэ унафэу 
хуищӀам тету Пхъуантэ ЛъапӀэр дыщэпсыр зытегъэлъэда 
пхъэм къыхэщӀыкӀат, Тхьэм и псалъэхэр зытетха, мывэскъащкӀэ 
зэджэ мывэбгъуитӀри абы дэлъу яхъумэрт. Пхъуантэ ЛъапӀэм 
дамабгъуэкӀэ зэджэ уафэгу псэущхьэхэм я теплъэр зиӀэ дыщэ 
пкъыгъуитӀ тещӀыхьат. А псэущхьэхэм я дамэ зэхуакухэр Тхьэм 
и щӀыгу тахътэу къалъытэрт. Тхьэм и щыӀэныгъэр исрэӀилхэм 
нахуэ щащищӀу щытар абдежщ.

ТхьэӀущӀапӀэ Шэтыр – Мусэ исрэӀилхэр Мысырым 
къришыжа нэужь, Тхьэм и унафэм тету игъэува шэтырщ. Ар 
Тхьэм и псэупӀэу, уафэмрэ щӀылъэмрэ я зэблэкӀыпӀэу къалъытэу 
щытащ. Тхьэмрэ исрэӀилхэмрэ я зэӀущӀапӀэр здэщыӀэри мыбдежт. 
Пащтыхь Сэлмэн Ерусэлим къалэм Тхьэм и Унэр дищӀыхьыху, 
Шэтыр ЛъапӀэр исрэӀилхэм къадэгъуэгурыкӀуащ. 



Тхьэпщ – ТхьэхуэӀухуэщӀэхэр зэфӀэзыгъэкӀ, а хьэкъыр зи 
пщэ дэлъ цӀыхущ. Тэурэт Хабзэм ипкъ иткӀэ, тхьэпщыр Мусэ 
и къуэш Хьэрун и щӀэблэм щыщын хуейщ. Абыхэм тхьэпщ 
хьэкъыр япэ щӀыкӀэ Шэтыр ЛъапӀэм щрахьэкӀащ, иужькӀэ я 
къалэныр Тхьэм и Унэм щагъэзащӀэу хуежьащ. Абыхэм я пщэ 
дэлът тхьэхуэӀухуэщӀэ Ӏуэхугъуэхэр зэрагъэкӀуэну, къурмэн 
ящӀыну, дауэдапщэхэр зэрекӀуэкӀым кӀэлъыплъыну. Тхьэпщхэм 
ядэӀэпыкъурт лэбийхэр.

«Нун и къуэ Йушэ и тхылъым» узыщрихьэлӀэ псалъэ 
гурыӀуэгъуейхэм я псалъалъэ

Дарэгъу – дэджэгуэгъу, гъусэ, зы Ӏуэху зэдэзыщӀэ.
Зейтун – илъэс хъурейкӀэ пщӀащэ зыпыт жыг лъэпкъ, 

къыпыкӀэм дагъэ къыщӀапӀытӀыкӀ, «олива» жыхуаӀэращ.
Къуентхъ – зауэ, теуэ, зекӀуэ хуэдэхэм деж бийм къыӀэщӀах 

мылъку, Ӏэщэ-фащэ.
Мывэхъунэ – хадэ, пщӀантӀэ, щӀыхьэпӀэ, къалэ сыт хуэдэхэр 

къызэрыхухьа мывэ блын.
МыкӀумыпщ – щӀакхъуэгъэтэдж зыхэмылъ.
Нэрыбгэ – щхьэ бжыгъэр къыщабжкӀэ «цӀыху» мыхьэнэр 

иӀэу къагъэсэбэп псалъэ.
ПакӀэ – куэд хъу гуэрым и Ӏыхьэ нэхъ мащӀэ.
Умэхъын – тхьэхуэӀухуэщӀэ дауэдапщэхэмкӀэ зыгуэрым 

лъапӀэныгъэ ехын.
Хэгъэгу – хэку, лъахэ, щІыпІэ, щІыналъэ.
Хей – къуаншагъэ зыбгъэдэмылъ цӀыху.
ХеящӀэ – хеяжьэ; къуаншэмрэ мысэмрэ зэхэзыгъэкӀ цӀыху.
Хьэкуэстыгу – шы зыщӀащӀэ, шэрхъитӀ зыщӀэт гу.
Чэтэн – пхъашэу зэӀуща щэкІ Іув лъэпкъыгъуэ; метррэ 

ныкъуэм нэс зи кӀыхьагъ, зи пкъым а щэкӀыр къызыхащӀыкӀ 
къэкӀыгъэ лӀэужьыгъуэ.

Ӏуагъэ – зыгуэрым жиӀар зэрыпэжымкӀэ шэсыпӀэ зэриувэ 
псалъэ, тхьэрыӀуэ, тхьэлъанэ.

ӀущӀын – фӀанэжьрэ уэщкӀэ уеуэурэ пхъэр, мывэр джафэ 
щӀын; узыхуей теплъэр къыхэгъэкӀын.

